
КъБР-м и Iэтащхьэм инстаграмым щиIэ на-
пэкIуэцIымкIэ бадзэуэгъуэм и 27-м цIыхухэм захуи-
гъэзащ икIи яжриIащ и эфир занщIэр бадзэуэгъуэм    
и 29-м и пIэкIэ шыщхьэуIум и 3-м зэрагъэIэ пхъуар.

«НЫБЖЬЭГЪУ лъапIэхэ! «Эфир занщIэм» къысхуа-
гъэхь упщIэхэм хохъуэ. Махуэ къэс абыхэм сыхоплъэ, зы-
къызэрысхуагъэза лъэIу куэдым елэжьын щIэддзакIэщ. 
Ахэр Iуэху зэмылIэужьыгъуэхэм ятеухуащ: узыншагъэр 
хъумэнымрэ социальнэ дэIэпыкъуныгъэмрэ, псырэ 
 газкIэ къызэгъэпэщыным, транспортымрэ гъуэгухэмрэ. 
Жэуап зэтыгъуей упщIэхэри яхэтщ абыхэм, къыт-
хуэшхыдэхэри щыIэщ, псалъэ гуапэ къытхужызыIэхэри, 
ди Iуэхухэр къыддэзыIыгъхэри мащIэкъым. Псоми 
фIыщIэ яхузощI апхуэдэу гулъытэ хуащIу Iуэхум 
къызэрыхыхьам папщIэ.

Абы къыдэкIуэуи хъыбар фэзгъэщIэн хуейщ бадзэуэ-
гъуэм и 29-м сэ ди республикэм дежкIэ мыхьэнэшхуэ 
зиIэ къэрал зэIущIэм сыхэтын зэрыхуеймкIэ. Абы 
къыхэкIыу къыхызолъхьэ ди эфир занщIэ зэIущIэр 
дызыхуэкIуэ гъубжым - шыщхьэуIум и 3-м - дгъэIэпхъуэ-
ну. Абыи фIы хэлъщ - зыкъысхуэзыгъэзэну хуейхэм я 
бжыгъэр куэд мэхъури, цIыхухэм я упщIэ нэхъыбэ ятхыну 
Iэмал ягъуэтынущ, абы ипкъ иткIи Iуэху нэхъыбэм 
дытепсэлъыхьыфынущ», - щыжеIэ Къэбэрдей-Балъкъэ-
рым и Iэтащхьэм республикэм щыпсэухэм яхуэгъэза и 
псалъэм.

«Зыкъызэрысхуэвгъазэхэр, упщIэхэр канал куэд хъу     
8 (8662) 40-90-07 телефон номерымкIэ евгъэтх хъунущ. 
Тхыгъэхэр е видеохэр kokov-online@mail.ru электрон 
 пощтымкIэ е «ВКонтакте» социальнэ сетым щызиIэ на-
пэкIуэцIым къифлъхьэ хъунущ», - ягу къигъэкIыжащ 
КIуэкIуэ Казбек.

Видеоконфе ренц мардэм тету бадзэуэгъуэм и 27-м 
КIуэкIуэ Казбек иригъэкIуэкIащ Коронавирус уз 
зэрыцIалэм Къэбэрдей-Балъкъэрым зыщемыгъэу-
бгъуным хуэунэтIа лэжьыгъэхэр къы зэгъэпэщыным, 
а узыфэм пэщIэтыным теухуа Iуэху хэр зэкIэ-
лъызыгъакIуэ оперативнэ штабым и зэIущIэр.

ЩIЫНАЛЪЭМ щыIэ эпидемиологие щытыкIэр зы -
хуэдэм, профилактикэ лэжьыгъэхэр зэрырагъэкIуэ-
кIымрэ узыфэ зэрыцIалэм зэрыпэщIэтымрэ теухуауэ а 
зэхуэсым къыщыпсэлъащ «Роспотребнадзор»-м и 
 Управленэу КъБР-м щыIэм и унафэщI Пагуэ Жырас-
лъэнрэ КъБР-м узыншагъэр хъумэнымкIэ и министр 
Къалэбатэ Рустамрэ.

Коронавирус узыфэр япкърытрэ япкърымытрэ зэхэ-
гъэкIыным хуэунэтIа къэпщытэныгъэу бадзэуэгъуэм и 
27-м ирихьэлIэу 633884-рэ (зы жэщ-махуэм 1418-рэ) 
ирагъэкIуэкIащ, узыфэр къызэрыхъейрэ ар цIыху 
26652-м (иужьрей жэщ-махуэм 85-м) къайуэлIауэ къа-
хутащ, 585-р абы илIыкIащ, 24556-р хъужащ. Госпитал-
хэм медицинэ дэIэпыкъуныгъэ щагъуэт сымаджэ 
 689-м, абыхэм ящыщу 91-р реанимацэхэм щIэлъщ. Гос-
питалхэм псори зэхэту гъуэлъыпIэ 820-рэ щIэтщ, Тэрч, 
Шэджэм щIыналъэ сымаджэщ нэхъыщхьэхэмрэ СПИД 
зыпкърытхэм щеIэзэ центрымрэ гъуэлъыпIэ нэщIхэр 
яIэщ. КъБР-м Узыншагъэр хъумэнымкIэ и министер-
ствэм пещэ сымаджэхэр кислородкIэ зэрагъэбауэ 
Iэмэпсымэхэу госпиталхэм яIэхэм, зыхуэныкъуэ хущ-
хъуэхэр къыхэщэхуэным хуэгъэза лэжьыгъэхэм, 
зэпымыууэ я нэIэ тетщ узыфэм зэрызыщахъумэ 
зыхуэныкъуэхэмкIэ къызэрызэгъэпэщам. Къалэбатэ 
Рустам жиIащ иужьрей тхьэмахуэ зэхуакуитIым госпи-
талхэм щIагъэгъуалъхьэ сымаджэхэм я бжыгъэм про-
центи 175-кIэ зэрыхэхъуар, реанимацэхэм щызэIэзэ хэм 
- процент 24-кIэ. Министрым къыхигъэщхьэхукIащ 
 гукъыдэмыж хъуам икIэщIыпIэкIэ дохутырым зыхуи-
гъэзэн зэрыхуейр, сыту жыпIэмэ къызэрыгуэкI ОРВИ 
узыфэмрэ коронавирусымрэ я къыщIэдзэкIэр зэхуэ-
дэщ икIи абы ухуэбэлэрыгъ хъунукъым. Гувауэ доху-
тырым зыхуэзыгъэза сымаджэр нэхъ гъэхъужыгъуей 
мэхъу, ар къыпхуемыгъэлынри зыхуэIуа щыIэкъым.

Санитар дохутыр нэхъыщхьэр къытеувыIащ корона-
вирус узыфэ зэрыцIалэр зэуалIэхэм я бжыгъэм кIуэ 
пэтми зэрыхэхъуэм, коронавирусым и индие штаммым 
иубыдхэри зэрынэхъыбэм. Абы жиIащ а штаммыр ад-
рейхэм елъытауэ куэдкIэ зэрынэхъ зэрыцIалэр икIи ар 
цIыхухэм нэхъ къазэрехьэлъэкIыр. ЩыIэ хъуа щытыкIэр 
къэлъытауэ, Пагуэ Жыраслъэн Оперативнэ штабым 
чэнджэщ къыщыхилъхьащ социальнэ IэнатIэм и Iуэху-
щIапIэхэр зэхуэщIауэ гъэлэжьэным теухуауэ. Пагуэ 
Жыраслъэн зэIущIэм хэтхэм апхуэдэу ягу къигъэкIы-
жащ IуэхущIапIэ псоми я унафэщIхэм я лэжьакIуэ псо-
ми вакцинэм и япэ хэIугъуэр шыщхьэуIум и 10-м ири-
хьэлIэу ирахьэлIэныр къызэрагъэпэщын зэрыхуейр. А 
махуэм иужькIэ «Роспотребнадзор»-м къипщытэн 
щIидзэнущ санитар дохутыр нэхъыщхьэм къигъэува -
хэр зэрагъэзащIэр. 

Республикэм щыпсэухэм вакцинэр яхэлъхьэныр 
зэрекIуэкIым и гугъу щищIым Къалэбатэ Рустам жиIащ 
а махуэм ирихьэлIэу цIыху 114650-м мастэм и япэ 
хэлъхьэгъуэр зэрырахьэлIар, етIуанэр - 73672-м. Рес-
публикэм щыщIэхуэбжьащ мастэр хэлъхьэныр, ауэ 
цIыхубэр узыфэм пэщIэтыфын папщIэ а бжыгъэр ири-
къуркъым. Министрым жиIащ республикэм мы зэма-
ным вакцинэр щыхалъхьэ щIыпIэ 82-рэ зэрыщыIэр, 
ахэр зыгъэпсэхугъуэ махуэ ямыIэу мэлажьэ сыхьэти 
8-м къыщыщIэдзауэ 20 пщIондэ. Мастэр цIыхухэм 
яхэлъхьэным йолэжь медицинэ лэжьакIуэ 718-рэ, 
 IуэхущIапIэхэм кIуэурэ абыхэм щолажьэ, пунктхэр 
 къы щызэрагъэпэщащ бэзэрхэмрэ сату щIыпIэ инхэм-
рэ.

КъБР-м и Iэтащхьэ КIуэкIуэ Казбек Оперативнэ шта-
бым и зэIущIэм и кIэм зыхуэфащэ IэнатIэхэм пщэрылъ 
ящищIащ социальнэ IэнатIэм и IуэхущIапIэхэр зэхуэ-
щIауэ гъэлэжьэным теухуа Iуэхум хэплъэну, коронави-
рус узыфэм нэхъри земыгъэубгъун мурадкIэ.

КIуэкIуэ Казбек иригъэкIуэкIащ ба-
лигъыпIэ имыувахэм яхуэгъэза хабзэхэр 
къызэпемыгъэу ды ным теухуа Iуэхухэм 
щыхэплъа зэIущIэ.

ЗЭХУЭСЫМ хэтащ КъБР-м и Iэтащхьэм и 
Администрацэм и УнафэщI Къуэдзокъуэ 
Мухьэмэд, Сабийм и хуитыныгъэхэмкIэ 
уполномоченнэу КъБР-м щыIэ Лъынэ Свет-
ланэ, КъБР-м егъэджэныгъэмкIэ и министр 
Езауэ Анзор, КъБР-м лэжьыгъэмрэ 
цIыхухэм социальнэ и лъэныкъуэкIэ къа-
щхьэщыжынымкIэ и министр Асанов Алим, 
КъБР-м и Iэтащхьэм и Администрацэм и 
УнафэщIым и къуэдзэ ЛIуп Индрис.

Лъынэ Светланэ зэIущIэм хэтхэр щы-
гъуазэ ищIащ сабийхэм ехьэлIа щIэпхъа-
джагъэхэр къэмыгъэхъун и лъэныкъуэкIэ 
зэфIагъэкIхэм, балигъ мыхъуахэм я 
IуэхухэмкIэ комиссэхэм, адэ-анэхэм я къа-
лэнхэр я пщэ далъхьэжауэ сабийхэр зи 
нэIэ щIэтхэмрэ ныбжьыщIэхэм я Iуэху 
зытетым кIэлъыплъ органхэмрэ я 
лэжьэкIэм.

КIуэкIуэ Казбек пщэрылъ ящищIащ 
сабийхэм я хуитыныгъэхэр хъумэнымрэ я 
сэбэп зыхэлъхэм къащхьэщыжыным, 
зыхуей хуэмызэ унагъуэхэм щапI ныб-
жьыщIэхэм я нэIэ трагъэтыным хуэгъэзауэ 
республикэм щыIэ хабзэхэр, мардэхэр 
зэпалъытыну. Апхуэдэуи абы къалэну 
яхуигъэуващ зы тхьэмахуэм къриубыдэу, 
КъБР-м и Правительствэм балигъ мыхъуа-
хэмрэ абыхэм я хуитыныгъэхэр хъумэ-
нымкIэ щыIэ комиссэм и зи чэзу зэIущIэм 
ирихьэлIэу, абы и лъэныкъуэкIэ лэжьыгъэр 
егъэфIэкIуэным хуэщхьэпэну чэнджэщхэр 
ягъэхьэзыру къыхалъхьэну. Республикэм и 
Iэтащхьэм къыхигъэщхьэхукIащ сабийхэм 
я хуитыныгъэхэр хъумэнымкIэ жэуап зыхь 
IэнатIэхэм я лэжьыгъэр щIэгъэхуэбжьэн, 
унагъуэр социальнэ и лъэныкъуэкIэ зыIууэ 
гугъуехьхэр къэгъэнэIуэн зэрыхуейр, 
апхуэдэуи, адэ-анэхэм, е абыхэм я пIэкIэ 
щIэблэм якIэлъыплъхэм я къалэнхэр 
тэмэму щамыгъэзащIэ къэхъумэ, апхуэ дэ-
хэр къыщIэгъэщауэ и чэзум унафэ зэры-
тещIыхьыпхъэр.

КIуэкIуэ Казбек эфир занщIэкIэ цIыхухэм
щепсэлъэнур шыщхьэуIум и 3-рщ

Балигъ мыхъуахэм
я  хуитыныгъэхэр

хъумэным  теухуауэ

КъБР-м и Iэтащхьэм
иригъэкIуэкIащ Оперативнэ

штабым и зэIущIэ

Бадзэуэгъуэм и 29,
махуэку

Къаплъэным и дунейпсо 
махуэщ

Молдавием и конститу-
цэм и махуэщ

Румынием и лъэпкъ гим-
ным и махуэщ

1696 гъэм урысыдзэхэм 
яубыдащ Iузэв тырку быда-
пIэр.

1836 гъэм Франджым и 
къалащхьэ Париж и Ва-
гъуэм и утыкум (иджы абы 
зэрехьэ Шарль де Голль и 
цIэр) къыщызэIуахащ Три-
умфальная арка зыфIаща 
ухуэныгъэ телъыджэр.

1914 гъэм VI Гъэмахуэ 
Олимп Джэгухэр зэрыщы-
мыIэнум теухуа унафэ къа-
щтащ. Ахэр Германием 
щызэхэтын хуеят, ауэ Япэ 
дунейпсо зауэр къызэры-
хъеям и зэранкIэ зэпеуэхэр 
ирагъэкIуэкIауэ щыта-
къым.

1936 гъэм СССР-м и 
ГъэзэщIакIуэ комитет нэ-
хъыщхьэм къыдигъэкIащ 
«Совет Союзым и ЛIы-
хъужь» цIэм теухуа положе-
нэм и унафэр.

1942 гъэм СССР-м и Со-
вет Нэхъыщхьэм и уна-
фэкIэ къащтащ Суворо-
вым и орденым и нагъы-
щищри, Кутузовым и орде-
ным и нагъыщитIри, Нев-
ский Александр и орденыр.

1948 гъэм Инджылызым 
и къалащхьэ Лондон къы-
щызэIуахащ ХIV гъэмахуэ 
Олимп джэгухэр. Ахэр 
шыщхьэуIум и 14-м зэхуа-
щIыжащ.

1963 гъэм япэу уэгум 
ихьащ цIыхухэр къызэрыра-
шэкI Ту-134 кхъухьлъатэ 
лIэу жьыгъуэщIэр.

1974 гъэм, СССР-м Къэ-
рал шынагъуэншагъэм кIэ 
и комитетым и унафэщI 
 Андропов Юрий и унафэкIэ, 
терроризмэм ебэныным 
хуэгъэпса «Альфа» гупыр 
къызэрагъэпэщащ.

1990 гъэм Калинин къа-
лэм фIащыжащ нэхъапэм 
зэрихьа Тверь цIэр.

1997 гъэм адыгэ пхъу-
рылъху, Иорданием и пащ-
тыхьыкъуэ Алий Бен-Хъу-
сен «Кабардинка» ансам-
блым хэтхэм яIущIащ.

1981 гъэм зэхэтащ ин-
джылыз пащтыхьыкъуэ 
Чарльзрэ Спенсер Дианэрэ 
я хьэгъуэлIыгъуэр.

Дуней псом щыцIэрыIуэ 
сурэтыщI Айвазовский 
Иван (и цIэ-унэцIэ дыдэр 
Ованес Айвазянщ) къы-
зэралъхурэ илъэс 204-рэ 
ирокъу. 

Совет Союзым и цIыхубэ 
артист, СССР-м и Къэрал 
саугъэтым щэнейрэ и ла-
уреат, Социалист Лэжьы-
гъэм и ЛIыхъужь Кадочни-
ков Павел къызэралъхурэ 
илъэси 106-рэ ирокъу.

Абхъазым щыщ еджа-
гъэшхуэ, жылагъуэ лэжьа-
кIуэ цIэрыIуэ, юридическэ 
щIэныгъэхэм я доктор, про-
фессор, ЩIДАА-м и акаде-
мик, Абхъазым щIэны-
гъэхэмкIэ и академием и 
президент Шамбэ Тарас 
къызэралъхурэ илъэс 83-
рэ ирокъу. 

ЩIэныгъэлI, адыгэхэм я 
мэкъумэш, ботаникэ щэн-
хабзэр джыным хэлъхьэны-
гъэшхуэ хуэзыщIа Хьэкъун 
Барэсбий къызэралъхъурэ 
илъэс 80 ирокъу.

Адыгэ Республикэм 
щIыхь зиIэ и журналист 
 Сэхъутэ Нурбий и ныб-
жьыр илъэс 76-рэ ирокъу.

Сирием щыщ дзэ къу -
лыкъущIэ, жылагъуэ лэ-
жьа кIуэ, генерал-майор, 
СХьР-м и Адыгэ ФIыщIэ 
хасэм и тхьэмадэм и къуэ-
дзэ Къэбэрдей Аднан и 
ныбжьыр илъэс 74-рэ 
 ирокъу.

Совет, урысей компози-
тор, уэрэджыIакIуэ, продю-
сер, УФ-м и цIыхубэ артист 
Крутой Игорь и ныбжьыр 
илъэс 67-рэ ирокъу. 

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм гра-
дус 26 - 27-рэ, жэщым гра-
дус 18 - 19 щыхъунущ.

Бадзэуэгъуэм и 30,
мэрем

ЦIыхукIэ сату щIыным 
ебэныным и дунейпсо ма-
хуэщ. ООН-м и Ассамблее 

ХьэщIапIэр  фIыми,
уи  унэжь  нэхъыфIыжщ.

Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

нэхъыщхьэм 2013 гъэм ды-
гъэгъазэм и 18-м къищта 
унафэм ипкъ иткIэ ира-
гъэкIуэкI.

Зэныбжьэгъугъэм и ду-
нейпсо махуэщ

1768 гъэм дунейм и хъу-
реягъыр къызэхикIухьын 
мурадкIэ псым техьащ Кук 
Джеймс зи капитан кхъу-
хьыр. Абы ист псори зэхэту 
цIыху 84-рэ. Дунейм и 
щIыпIэ куэд япэу къа-
хутэри, гупыр 1771 гъэм Ин-
джылызым къекIуэлIэжауэ 
щытащ. 

1932 гъэм Лос-Анджелес 
(США) къалэм къыщызэ-
Iуахащ Х гъэмахуэ Олимп 
джэгухэр. Ахэр екIуэкIащ 
шыщхьэуIум и 14 пщIондэ.

1980 гъэм Израилым и 
кнессетым къэралым и 
щыхьэру Иерусалим игъэу-
ващ.

Япэ рангым и капитан, 
Хэку зауэшхуэм хахуэу хэта, 
дзэ-тенджыз щIэныгъэхэм 
я кандидат Вэрокъуэ Гъу-
зер къызэралъхурэ илъэси 
105-рэ ирокъу.

США-м щыщ актёр, хьэ-
рычэтыщIэ, политик цIэ-
рыIуэ Шварценеггер Ар-
нольд и ныбжьыр илъэс 74-
рэ ирокъу.

УФ-м Художественнэ гим-
настикэмкIэ и федерацэм 
и унафэщI, Урысейм Лэ-
жьыгъэмкIэ и ЛIыхъужь 
Виннер - Усмановэ Иринэ 
и ныбжьыр илъэс 73-рэ 
ирокъу.

Политик, УФ-м и Къэрал 
Думэм и УнафэщIым и 
къуэ дзэ, «Урысей зэкъуэт» 
пар тым и Совет нэхъы-
щхьэм и сектетарым и 
къуэ дзэ Железняк Сергей 
и ныбжьыр илъэс 51-рэ 
ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
ты нущ. Хуабэр махуэм гра-
дус 28 - 29-рэ, жэщым гра-
дус 18 - 19 щыхъунущ.

Олимп  джэгухэр
XXXII Гъэмахуэ Олимп 

джэгухэм Урысейм и 
олимп спортсменхэм 
иужь махуитIым я медал-
хэм щыхагъэхъуащ. Ар-
щхьэкIэ ахэр иджыри 
еплIанэщ - бжьыпэр зыIы-
гъыр Япониеращ.

БАДЗЭУЭГЪУЭМ и 27-м 
ди олимп чемпионхэм къа-
хэхъуащ Рылов Евгений. 
ЩIыбкIэ телъу метрищэкIэ 
псым щесым ар япэу 
 къэсащ. Абы зы мэскъал-
кIэщ къызэрыкIэрыхуар нэ-
гъуэщI ди хэкуэгъу Колес-
ников Климент. Аращ 
дыжьын медалыр зылъы-
сар.

Токио щекIуэкI зэхьэзэ-
хуэ шхуэм еханэ дыщэр 
къыщытхуихьащ спорт 
гимнастикэмкIэ Урысейм и 
олимп спортсменхэм я 
цIыхубз командэ къыхэ-
хам. Ар хуабжьу дызыпэ-
плъа Iуэхугъуэщ.

КIэщIу абы иужь иту нэ-
гъуэщI хъыбарыфIи къэ-
Iуащ - тхэквондист Ларин 
Владислав олимп чемпион 
хъуащ. Килограмм 80-м 
щIигъухэм я зэпеуэм и фи-
налым абы 15:9-уэ щыхи-
гъэщIащ Македонием 
щыщ Георгиевский Деян. 

Ди къэралым икIахэм 
ящыщу Токио япэу дыщэ 
медалыр къыщызыхьа 
 Бацарашкинэ Виталинэ 
етIуа  нэри зыIэригъэхьэ-
ным зымащIэ дыдэщ иIэ-
жар. АрщхьэкIэ Черноусов 
Артём дэщIыгъуу зыхэта 
пневматикэ кIэрахъуэмкIэ 
мет рипщI зи жыжьагъ нэ-
щанэм еуэнымкIэ зэпеуэм 
хэгъэрейхэр япэ къыщра-
гъэщащ.

Японхэм бжьыпэр 
яутIыпщыркъым

КъыкIэлъыкIуэ махуэм 
дыжьын медалхэр къа-
хьащ Урысейм и олимп 
спортсменхэм я цIыхухъу 
командэ къыхэхам псым 
есынымкIэ метр 200-р за-
хъуэжыурэ плIэнейрэ къы-
щызэпача зэхьэзэхуэм. 

Токио ещанэ увыпIэр 
дзюдомкIэ зэхьэзэхуэм 
щиубыдащ Таймазовэ Ма-
динэ. Килограмм 70-м нэс 
зи хьэлъагъхэм домбеякъ 
медалым папщIэ къены-
къуэкъуа Хорватием щыщ 
Матич Барбарэ абы три-
дзащ. 

Официальнэу щымыт 

гуп зэпеуэм хэгъэрейхэм 
бжьыпэр зэрыщаIыгъщ. 
Абыхэм я дыщэ медалхэм 
иужь махуитIым иджыри 5 
хагъэхъуащ. Японием и 
спортсменхэм зы закъуэ-
кIэщ къазэрыкIэрыхур ки-
тайхэр. Абы щыгъуэми ад-
рей медаль лIэужьыгъуэ-
хэмкIэ я гъунэгъухэр япэ 
къитщ. Америкэм и Штат 
Зэгуэтхэм дамыгъэ нэ-
хъыбэ дыдэ (31-рэ) къа-
хьащ. АрщхьэкIэ олимп 
чемпиону абыхэм зэкIэ 
яхэтыр 11-щ. Урысейм икIа-
хэр зэ рыеплIанэщ.

КЪАУДЫГЪУ Заур.

Токио щекIуэкI XXXII Гъэмахуэ Олимп джэгухэм
медаль нэхъыбэ къыщызыхьахэр
(бадзэуэгъуэм и 28-м ирихьэлIэу)

№

1.
2.
3.
4.
5.

Къэралыр

Японие
Китай
США
Урысей
Австралие

Дыщэу

13
12
11
7
6

Дыжьыну

4
6
11
10
1

Псори

22
27
31
23
16

Домбеякъыу

5
9
9
6
9

Урысей Федерацэм футболымкIэ и кубокыр къэхьыным ипкъ иткIэ екIуэкI зэхьэзэхуэм 
и финалым и 1/128-нэ Iыхьэм хыхьэу Мэхъэчкъалэ дыгъуэпшыхь щызэхэта зэIущIэм 
апхуэдэ бжыгъэ кърикIуащ.

ЗэIущIэм хухаха зэманым текIуар щызэхэмыкIым, метр пщыкIузым и деж щыту нэхъ 
лъэщыр ягъбелдыжлащ. Хэгъэрейхэращ  абыкIэ зи насып къикIар.

Джэгур зэрекIуэкIам теухуа тхыгъэ ди газетым тетынущ.
ХЬЭТАУ  Ислъам.

«Легион-Динамо» - «Спартак-Налшык» - 0:0 (пен. 4:2) Футбол

Узыфэм земыгъэубгъуным,
сымаджэщхэр, гъуэгухэр

зэгъэпэщыжыным егъэпIейтей
«Муниципальнэ сыхьэт» 

зэIущIэр КъБР-м и Iэтащхьэ 
КIуэ кIуэ Казбек бадзэуэ-
гъуэм и  28-м  иригъэкIуэкIащ.

РЕСПУБЛИКЭМ и унафэ-
щIыр муниципальнэ зэгухьэ-
ны гъэ хэм я администрацэ-
хэм я Iэтащхьэхэм щепсэ-
лъылIэу тхьэ махуэ къэс 
къызэрагъэ пэщ зэIущIэм хэ-
тащ  КъБР-м и Iэтащхьэм и 
Администрацэм и УнафэщI 
Къуэ дзокъуэ Мухьэмэд, 
 КъБР-м и Правительствэм и 
Унафэ щIым и  къалэнхэр зы-
гъэзащIэ Къуныжь МуIэед, 
 КъБР-м ухуэныгъэмрэ псэу-
пIэ-комму нальнэ хозяйст-
вэм  кIэ и минист Бэрбэч 
Алим, КъБР-м транспор-
тымрэ гъуэгу хозяйствэмкIэ 
и министр ДыщэкI Аслъэн, 
КъБР-м узыншагъэр хъу-
мэнымкIэ и министр Къалэ-
батэ Рустам, КъБР-м щIы-
уэпс хъугъуэфIыгъуэхэмрэ 
экологиемкIэ и министр 
 Шаваев Ильяс.

КIуэкIуэ Казбек жиIащ 
республикэм эпидемиоло-
гие щытыкIэр, къэралым и 
адрей щIыпIэхэми хуэдэу, 
гугъуу къызэрыщынэжыр. 
«Сымаджэ хъухэм, госпи-
талхэм ягъэгъуэлъхэм я 
бжыгъэр нэхъыбэ мэхъу, ре-
анимацэхэм щIэлъщ цIыху 
90», - жиIащ абы. КъБР-м и 
Iэтащхьэм къыхигъэщащ 
республикэм щыпсэухэу 

мастэр Iэмалыншэу зыха-
лъхьэн хуейхэм я процент 
30-м вакцинэр зэрыхаIуар. 
КIуэкIуэ Казбек къалэн 
ящищIащ коронавирус узы-
фэм цIыхур щызыхъумэ 
мастэр яхэлъхьэныр щIа-
гъэхуэбжьэну икIи тригъэ-
чыныхьащ дэтхэнэ зы уна-
фэщIми зэрикъалэныр и лэ-
жьакIуэхэм вакцинэр зыхра-
гъэлъхьэным къыху ри джэ-
ну, цIыхухэм я узынша-
гъэмрэ гъащIэмрэ хъу-
мэным апхуэдэ щIыкIэкIи 
хуэщхьэпэну. Санитар доху-
тыр нэхъыщхьэм ищIа уна-
фэм тету нобэм ирихьэлIэу 
вакцинэр халъхьащ муни-
ципальнэ къулыкъущIэхэм я 
процент 66-м. Республикэм 
щыпсэухэм ящыщу цIыху 
116194-м япэ хэIу гъуэр ира-
хьэлIащ, тIури зыхалъхьахэр 
75306-рэ мэхъу.

ЩIыналъэм и унафэщIым 
администрацэхэм я Iэта-
щхьэхэм яжриIащ цIыху 
куэд зыхэт зэхуэсхэр мы зэ-
маным емыгъэкIуэкIыным, 
санитар дохутыр нэхъы щ-
хьэм къигъэувахэм тетыным 
мыхьэнэшхуэ зэриIэр.

Лъэпкъ проектхэр гъэзэ-
щIа зэрыхъум и гугъу щи-
щIым Къуныжь МуIэед 
жиIащ муниципальнэ зэ-
гухьэныгъэхэм абы и лъэны-
къуэкIэ хухаха мылъкум и 
процент 47,7-р къызэра-
гъэсэбэпар. Ар щхьэхуэу 

тепсэлъыхьащ социальнэ 
ухуэныгъэ зыбжанэм. КIуэ-
кIуэ Казбек хэхауэ къытеу-
выIащ узыншагъэр хъумэн 
IэнатIэм хыхьэ IуэхущIа-
пIэхэр егъэфIэкIуэным хуэу-
нэтIауэ ирагъэкIуэкI лэжьы-
гъэм, администрацэхэм я 
 Iэтащхьэхэм ягу къигъэкIы-
жащ ухуэныгъэхэм я 
фIа гъыр къэпщытэным теу-
хуауэ щIыналъэ сыма-
джэщхэм я дохутыр нэ-
хъыщхьэхэм щIэгъэкъуэн 
яхуэхъун зэрыхуейр.

ДыщэкI Аслъэн къиIэтащ 
2022 гъэм зэрагъэпэщыжын 
хуейуэ яубзыхуа гъуэгухэм 
щIэлъ коммуникацэхэр 
япэщIыкIэ зэгъэпэщыжын 
зэрыхуейр. КъимыдэкIэ, ми-
нистрым щIыпIэ админи-
страцэхэм я Iэтащхьэхэм гу 
лъаригъэтащ автомобиль 
гъуэгухэм я гъунэхэм, зэхэ-
кIыпIэхэм я щытыкIэхэм гу-
лъытэ хуащIын зэрыхуейр, 
абыхэм ахэр тэмэму зэра-
хьэну зэракъалэныр.

КIуэкIуэ Казбек муниципа-
литетхэм чэнджэщ яритащ 
щIыналъэхэмрэ къалэ ок руг-
хэмрэ я гъуэгу нэхъ инхэу 
ды зыхуэкIуэ илъэсым зэра-
гъэ пэщыжынухэм ящыщу 
ахъшэ нэхъыбэ зытекIуэдэ-
нухэр икIэщIыпIэкIэ къагъэ-
лъэгъуэну, абыхэм респуб-
ликэм и бюджетым щыщ 
мылъку и чэзум хухахыфын 
хуэдэу.

КъБР-м  и  Iэтащхьэмрэ  Правительствэмрэ  я  пресс-IуэхущIапIэм  къет

Рылов  Евгений

Ларин Владислав и хьэрхуэрэгъур хегъащIэ.

Фэеплъ

Адыгэбзэм  щыщщ

Хэт  сытым  елэжьрэ?

ТхакIуэм, усакIуэм мытхэн 
лъэкIыну си фIэщ хъур-
къым. ЗэкIэ зыми селэ-
жьын къым, зызгъэп сэ-
хунщ, жиIэми, къалэмыр 
къимыщтэну хузэфIэкIыну 
си гугъэкъым. Апхуэдэ тха-
кIуэ гумызагъэхэм ящыщщ 
Лыкъуэжь Нелли. 

АДЫГЭ лъэпкъ IуэрыIуатэр 
и лъабжьэу абы и къалэ-
мыпэм къыщIэкIащ «Мы-
ващхъуэкIанэ» зыфIища са-
бий пьесэ гъэщIэгъуэн. Куэд 
мыщIэу ар къытехуэнущ 
 «Iуащхьэмахуэ» журналым, 
ЩоджэнцIыкIу Алий и цIэр 
зезыхьэ Къэбэрдей къэрал 
драмэ театрым и артистхэм, 
КъБР-м и цIыхубэ артисткэ 
ЖьакIэ мыхъу КIунэ я пашэу, 

Мурадхэмрэ  хъуэпсапIэхэмрэ  куэд  мэхъу

Балэ - хыв пIащэфIым щхьэкIэ 
жаIэ. Псалъэр ХьэтIохъущыкъуей-
хэм я дежщ щызэхэтхар.

Бэлахъуэ - хывыхъуэ.
Был Iуэгъуэ - зы макъ къыжьэ дэ-

кIыркъым, жыхуиIэщ.
Бырамбыху джанэ - цIыхубз жэщ 

джанэ. Бешкъэзакъхьэблэхэм къа-
хьыжа псалъэщ.

Гуажэ хуэхъун - и жагъуэ хъун, 
жыхуиIэщ.

Гуащэв - гуащэм хуагъасэ вы.
Гъэрэхъу-щIэрэхъу - шы удэфа, 

шхэкъуа, сэхъуа.
Гъуэ - щыхь Iэл лъэпкъ, урысы-

бзэкIэ «косуля» жыхуаIэращ. Хьэ-
тIохъущыкъуейхэм я псэлъафэщ. 
Гъуэжьуз гъуэл хуэхъущхьэщ, жаIэ.

Гъуэншэджыпхъэ - гъэру яIыгъ 
хъыджэбзхэм щхьэкIэ жаIэ. Хэку-
къутэм къыдэкIуа Iуэхугъуэхэм нэ-
хъыжьхэр щрипсалъэкIэ, цIыхубз-
хэр жаIэрт хамэщI къыщыхута 
 гъуэншэджыпхъэхэр жьэн узым 
ихьыжащ, дуней насыпи яIакъым, 
жаIэу. Зи гугъу ящIыр Хэкум ираша 
хъыджэбзхэрт. Псалъэр щызэхэт-
хар Тыркум щыIэ ХьэтIохъущы-
къуеижь къуажэрщ.

ГъуеякIуэ - гузэвэгъуэ хэхуа уна-
гъуэм е цIыхум я цIэкIэ жылэм 
ахъшэ щхьэкIэ лъэIуакIуэ хыхьауэ 
хэтым апхуэдэу йоджэ. Зы лъэны-
къуэкIэ щIэгъэкъуэнщ, нэгъуэщI 
лъэ ныкъуэкIэ укъеплъмэ, укIытэр, 
емыкIур лъэIуэну зыхуэзымыгъэ-
фащэу бэлыхьлажьэ хэхуам ящ -
хьэщызых псапэхуэщIэ Iуэхущ. 
 Псалъэр кIуэдыжу хуежьахэм яхэ-
тами, иужьрейхэм къэунэхужауэ 
жыпIэ хъунущ, узыншагъэкIэ гукъе-
уэ зиIэ хэм яхуримыкъу ахъшэр зэ-
хуэзы хьэс щIалэхэм апхуэдэу 
йоджэ.

Дэ гуэн - тхъапIэ, жыхуиIэщ. Дэ 
купщIэкIэ щагъашхэ унагъуэщ, я дэ 
гуэныр изщ, жаIэ.

Дэпщэж - дагъэкIа къудамэр 
жыгым ищтэрэ щыдэкIейкIэ, къуда-
мэр дэпщэж хъуащ, жаIэ, зэры зэ-
хэкIам щыгуфIыкIыу. ХьэтIохъущы-
къуей жыггъэкIхэм я псэлъафэ 
дыдэщ.

Думэданэ - къуэрылъхум и щхьэ-
гъусэр унагъуэм щриIэбэну гуа щэ-
шхуэм хуригъэщIа жыхапхъэм  
аращ зэреджэр. Думэданэ бгырыпх, 
тIырх-лъэрх дэIэбэ, жиIэрт, жаIэ, 
ны сащIэм, гуащэшхуэм емыпсэ-
лъа ми, фIыщIэ зэрыхуищIыр къи-
гъэлъэгъуэн щхьэкIэ.

Едэу - гъурыжь цIыкIу, зыужьы-
гъуей, гуащIэ мащIэ, жыхуиIэщ. 
ХьэтIохъущыкъуей нанэхэм жаIэу 
куэдрэ зэхэпхынут: «Си щIалэ цIы-
кIур едэужь цIыкIуу къэхъуащи, сигу 
хупих зэпытщ».

Ехъуэрыуэн - зыгуэрым ехъур-
джэуэн, ауан хэлъу епсэлъэн. Що-
джэнхьэблэхэм зэрахьэ псалъэщ.

ЖьафIэ - гъэхуауэ, шэрыуэу, ауэ 
бзаджэу икIи пиупщIу псалъэ.

ЗэпыкIэнтIыкIын - зыхуэмыIы-
гъыжын, зэфIэщIэн, узым игъэшын. 
ХьэтIохъущыкъуейхэм я псэлъафэ 
дыдэщ.

ЗэпэфI - псалъэр зэзыгъэзэхуэ-
фым, екIуу зэхэзыухуэнэфым щхьэ-
кIэ жаIэ. И хъуэхъури зэпэфIщи, и 
псалъэри IукIафIэщ, жыIэгъуэр 
куэд рэ зэхэпхынущ хьэтIохъущы-
къуей нэхъыжьхэм жаIэу.

Зэтехун - тхьэмыщкIэ хъун, имы-
Iэмрэ зыхуэныкъуэмрэ нэхъыбэ 
 хъун, жыхуиIэщ. Унагъуэр зэтехуа-
щи, яшхын ямыIэу нэху къыщекIыр 
куэдрэщ, жаIэ. ХьэтIохъущыкъуей-
хэм я псэлъафэ дыдэщ. Ар щы-
гъэтауэ, «унагъуэ тхьэмыщкIэ» жы-
Iэ гъуэм «унагъуэ хуэмыщIа», «куэд 
хуэныкъуэ унагъуэ» мыхьэнэр къи-
кIыу къуажэдэсхэм я бзэм къы зэ-
рыхыхьэрэ куэд щIакъым. ЦIыхум и 
Iэм имылъ гуауэ къызытепсыхар 
зэрырагъэундэIу псалъэт, Тхьэм 
урианэмэтщ, жаIэу кърагъэкIыу.

Зыгъэтхынысэн - и щIыкIэкIи и 
псэлъэкIэкIи зэрынэхъыжьыр нэ-
хъыщIэхэм къезыгъащIэ нысэгъу. 
Зегъэтхынысэри, и псэм хэлъыр 
къытхуэмыщIэ, жаIэ.

Зыкъэуджэщыжын - зыкъэ щIэ-

И  хъуэхъури  зэпэфIщи,
и  псалъэри  IукIафIэщ

(ХьэтІохъущыкъуей  къуажэхэм  я  псалъалъэ)

жын, къызэрыгъуэтыжын, жыхуи-
Iэщ.

Зыкъэуджэщын - зыкъэу жьы-
жын, нэплъэжыгъуэ гъуэтын.

КIахъуэ-щхьэхъуэ хъун - цIыху 
сурэтым икIын, фэладжэ хъун, 
жыхуиIэщ.

Къащтэрыуэ - фочауэ мыхъу-
мыщIэ, шэ икI макъым игъащтэу зэ-
гъэкIуапIэ имыхуэу кIакхъу щIэзыч. 
Мыбы къыхэкIри, мыгупсысэу пса-
лъэм, гум хыхьэу жагъуэ псалъэ 
жызыIэм щхьэкIэ апхуэдэу жаIэ 
 хъуащ.

Къут - зыгуэрым щыщ Iыхьэ псо. 
Тутын къут, жаIэ. УрысыбзэкIэ «пач-
ка» жыхуиIэ мыхьэнэр иIэщ.

КхъащкIэ I - мащэм тращIыхьыж 
Iуащхьэ кIыхь цIыкIум аращ зэ ре-
джэр. И кхъащкIэр и тепIэнщ, и ма-
щэр и уэншэкущ, жаIэ. НэгъуэщI 
псэлъафэ гъэщIэгъуэни щыIэщ: 
Джэдгын зи жагъуэм и кхъащкIэм 
къытокIэ.

КхъащкIэ II - мащэр щатIым 
 къратхъуа щIыгулъым щыщу ду-
нейм ехыжам и гущIыIум тракIутэ 
ятIэ IэмыщIэ.

Кхъуху - шыр ягъэпскIауэ щызэ-
палъэщIыхьыжкIэ, яIуантIэ ху хьэ-
уазэм аращ зэреджэр. Псалъэр 
 къуажэ шыхъуэ цIэрыIуэу Щоджэн 
ТIэлашэрэ Бырс Андзоррэ куэдрэ 
жаIэу щытауэ нэхъыжьхэм къа Iуэ-
тэж. «Щоджэн и къуэм и уэрэдым» 
щыщ зы пычыгъуэм мыпхуэдэу 
 щыжеIэ: «Iэнэ хьыгъуэм сыпашэщ, 
шы лъэщIыгъуэм сыкхъухущ», - 
жеIэри.

ЛэкIур - щхьэзэ, хъэрахъэ. Нэ-
хъыбэу зыхужаIэр мэлращ. Мэлыр 
лэкIур хъуащи къызэрохьэкI, жаIэ. 
Псалъэр Щоджэнхьэблэхэм къа-
хьыжащ, нобэми зэрахьэ.

Лъапэрыгъуджэ щIын - щIыбкIэ 
утелъу лъакъуэр къэпIэтурэ лъэ -         
гум щIэплъэжын. Лъапэрыгъуджэ 
щIыи, щIыр къэбгъазэу лIыхъу хъу, 
жаIэ.

ЛъэпщIаджэ - мыхьэнэ зимыIэ, 
къарууншэ, мащIэ, гуащIэншэ, 
цIырхъ мыхьэнэхэр иIэщ. Бжьа-
хъуэкъуейхэм я бзэм щыщщ.

Лъэхъыщт - хъыбар кIапэ, жыхуи-
Iэщ. Щоджэн Къамбот и лъэхъыщ-
тым дытехьащ, жаIэ, и хъыбар кIа-
пэм дытеуващ, кърагъэкIыу.

ЛIыхъумэт - лIыгъэ нахуэ зе зы-
хьам хуагъэфащэ гъэфIапщIэ. 
Щоджэнхьэблэхэм зэрахьэ пса-
лъэщ.

Мэхьэрэмэн - гъатхэ пасэм 
къызэщIэущкъулэ удзхэм я мэ зэ-
щымыщхэр зэуэ къыщызэдэхъейм 
деж дунейр мэхьэрамэ жаIэ. Къуа-
жэ лIыжьхэм мы псалъэр хэту са-
бийхэм псынщIэрыпсалъэ жрагъэ-
Iэу щытащ: мэзым и мэр маеу къо-
мэхьэрамэри мэхьэрэмэж, къо-
мэхьэрамэри мэхьэрэмэж.

Набзэ - бзаджагъэ лъэпкъ зы-
щIэмылъ цIыхубз плъэкIэм щхьэкIэ 
жаIэ. Набзэу маплъэри, къабзэу 
мэпсалъэ, жыIэгъуэ дахэр щыIэщ.

Накъыгъэнабдзэ - цIыхубз дахэ, 
бзылъхугъэ гуакIуэ, жыхуиIэщ.

НафIэуфIэ - нэхъыфIыIуэ, уасэ 
зиIэ, нэхъ ягъэлъапIэ, зыщысхь, 
жы хуиIэщ. НафIэуфIэ тIэкIум фIэкIа 
къыхамыхыу, я мылъкур къагъа-
нэри уэркъ быныр щтапIэ ихьэжащ, 
жаIэрт нэхъыжьхэм. Псалъэр Беш-
къэзакъхьэблэхэм къахьыжащ, но-
бэми зэрахьэ.

Нэшх-пэшх хъун I - укъепс хуэдэу 
укъызэщIищIэн.

Нэшх-пэшх хъун II - кIэху къэ-
щIын.

Пэгъупандэ - IэнатIэ лъагэ зиIэ 
цIыхухэм я пашэгъу е пыхъуэпышэ, 
ахэр игъэпуди мыхъуу, игъэлъэпIэ-
нуи хуэмейуэ. ХьэтIохъущокъуэхэ 
пэ гъупандэр я куэдт, жаIэ. Хьэ-
тIохъущыкъуейдэсхэм мы псалъэм 
кърагъэкIыр къыщхьэщокI къэбэр-
дей хьэжрэтхэм ар къазэрыгуры-
Iуэм. Абыхэм псалъэр зэращIэр 
«фэ жагъуэхь» мыхьэнэмкIэщ.

Пэщабгъэ дэхын - зи ныбжьыр 
илъэсищ ирикъуа сабийм щхьэкIэ 
жаIэ. Мы жыIэгъуэр нэхъыбэу зи бзэ 
къыхэхуэр цIыхухъухэращ. Бешкъэ-
закъхьэблэхэр къызэращIэ пса-
лъэщ.

ПхэнжырыIуатэ - жаIар е зэхахар 
зэрыщытым хуэдэу зымыIуэтэжым 
щхьэкIэ жаIэ.

Пхъэлъэфынэ - пхъэ къыща-
лъэфкIэ, кIапсэ иращIэну пхауп-
щIыкI гъуанэм щхьэкIэ жаIэ. Пхъэ-
лъэфынэр яугъуэныркъым, ирадзэ.

Таркъыгу - гублащхьэдэсэ зы-
дэлъ выгу. Бешкъэзакъхьэблэхэм 
къа хьыжа псалъэщ.

ТекIуэшын - IукIыжын. ТекIуэтри 
текIуэшщ, жаIэ, бгъэдэкIри IукIы-
жащ, мыхьэнэр хэлъу.

Тешапхъэ - фочауэ.
ТеIэпхъаджэ щIын - тегушхуэ-

гъуафIэ щIын.
Тхьэбзэгъуджэ - урысхэм зэреджэ 

псалъэщ. ЩIыжаIэмрэ къызы хэ-
кIамрэ тхузэхэгъэкIакъым.

Уаджэ I - хьэцыпэ жыхуаIэращ. 
Къуа жэ къебжэкI гуэрым мыпхуэдэ 
сатырхэр хэлъщ «ХьэуазитI зэпызо-
дзэри, яку зы уаджэ дызодзэри, 
уафэм сыдокIуей, къызоплъыхь-ны-
зоплъыхьри, дзэ фIыцIэр къызо-
лъагъу…».

Уаджэ II - хьэлъагъ лъэпкъ зимыIэ 
цIыху. Уаджэщи, жьы мащIэ къы-
къуэуми ихьынущ, жаIэ.

УлакIуэ - ахъшэ щIыхуэ зэпымычу 
къэзыщтэ.

Унэужь - унагъуэ Iуэхухэм хуэ-
Iэижь, сытми нэс, псори зэхъулIэ 
цIыхубз. ТIэу улъхуэмэ, уфызыкущи, 
щэ улъхуэмэ уунэужьщ, жаIэ.

Хуейдей - лъэныкъуитI зэрыгъэ-
хъуауэ цIыху куэд зыхэт къаугъэ, 
зэрызехьэ, бырсыр, хуейдейм ды зэ-
ридзэри, ди дзэр зэрыдгъэшхыу 
 дыкъэтIысыжащ, жиIэрт куэдрэ 
адыгэ тхакIуэ Къэрмокъуэ Мухьэ-
мэд. ХуейдейкIэ ар зэджэр рево-
люцэрат.

Хъэнцу I - псым къыхэкIыкIа 
у дзыр зэхэупцIауэ ныджэм телъмэ, 
хъэнцур зэрызолъафэ, жаIэ.

Хъэнцу II - ятIэри хьэуазэри 
щызэхэупцIа IэшкIэ.

Хьэдагъэжьей щIын - Iуэхум 
хуэжьажьэу, фIэмыфIу, игу хэмы-
хьэу, жыхуиIэщ. Псалъэр зыхуэгъэ-
зар лэжьыгъэм зыщIезыгъэх ныб-
жьыщIэхэрщ. Къалэдэсхэм къахьы-
жа псалъэщ.

Хьэлъэпс иупIэ - лъэгуажьэ щIа-
гъым щхьэкIэ Бешкъэзакъхьэ блэ-
хэм ноби аращ жаIэр.

Хьэнэпс - уанапхэ быжым деж иIэ 
фэ кIэрыщIапIэ.

Хэхуэрэ хуапэрэ - узыхыхьэм 
ещхь уохъу, жыхуиIэщ.

ЦIыракIуэ I - щIыпIэ жыжьэ, Iэ-
гъуэджэ, здынэсыгъуей.

ЦIыракIуэ II - ныбжьышхуэ зиIэ.

ЦIыралыдж - зи фэр пIащIэ, жы-
хуиIэщ. И ныбжьри цIыракIуэщи, и 
фэри цIыралыджщ, жаIэ. Псалъэр 
Щоджэнхьэблэхэм нэхъ зэрахьэ.

Шэуал - цIыхубз Iущ, чэнджэщ 
къызыпах икIи зрахьэлIэ, губзы-
гъэкIей. Тамбий Къэбардэ и щхьэ-
гъусэм и цIэр Шэуал-гуащэу жаIэрт. 
Хъыджэбз цIыкIу къалъхуамэ, мып-
хуэдэу ехъуэхъурт: «УщIалэфI на-
тIэрэ щуIэгъэ узыхуэхъум уришэуа-
лу гъащIэ кIыхь угъащIэ!»

Шыгъувэ щIын - адыгэ IэзэкIэм 
щыщщ; къупщхьэ уз зиIэм къеуз 
щIыпIэм щэкI хужьым кIуэцIылъу 
шыгъу гъэва тралъхьэу щытащ.

ШыпIыртIэхъун - хэукъуэн, зэры-
мыщIэкIэ щыуагъэ щIэн. Дышы-
пIыртIэхъури, Iуэхур зэIыдгъэхьащ, 
жаIэ. Псалъэр ноби зэрахьэ.

ЩахэIуж - щахэгум зиIуантIэу 
ефыкI узыфэ лIэужьыгъуэщ, уры-
сыбзэкIэ «перекрут яичка» жыхуа-
Iэращ.

ЩыгъэкIын - хугур ягъавэурэ 
хьэнтхъупс уефэ хъун хуэдэу ва 
нэужь, хьэнтхъупс къыщхьэщахри, 
пIастапхъэр шыуаным къранэ, ар 
ягъажьэ. Аращ пIастэр щыгъэкIын 
жыхуаIэр.

ЩыгъэпIытI - илъэсыщIэ псейм 
кIэращIэ, абджым къыхэщIыкIа 
джэгуалъэ щыгъэхэр.

ЩIакIуэ хъыринэ - хьэдэ къызэ-
рашэж щIакIуэ зэпыдзэм апхуэдэу 
еджэу щытащ. Бешкъэзакъхьэ блэ-
хэм къаIуэтэж хъыбархэм къыхэхуэ 
псалъэщ.

Iэдэмашэ - къудамэ зэхэтым къы-
хэкIыу бгъукIэ кIуэ къудамэ.

Iэгурыхьэ-IэгурыкI - къы зэ ры-
кIуэм хуэдэу кIуэж, псынщIэу кIуэ-
дыж, къыпкIэрымыпщIэ.

Iэгудэхыу псэун - зи унэ лъапсэр 
джабэм кIэрыту псэухэм щхьэкIэ 
жаIэ. Къущхьэхэм унапIэу ящIыр 
 игъащIэми Iэгудэхщ.

Iэгурмэжь - гъумыщIэ, пIащэ, 
жыхуиIэщ. Нэхъыбэу башым, жыг 
къудамэм ехьэлIауэ къапсэлъ. Баш 
Iэгурмэжь, жаIэ.

Iэгуущэ - и гуащIэдэкI къабзэкIэ 
псэу, пщIэнтIэпс хьэлэлкIэ псэуны-
гъэр езыгъэкIуэкI цIыху.

Iэл унэм щыпIын - дунейм 
къытемыхьэу пIын, цIыхум къамы-
щIэу къэгъэтэджын, жыхуиIэщ. Зи 
пIалъи зи щэни ямыщIэ цIыхум 
щхьэкIэ апхуэдэу жаIэ.

Iэпэбжьэ - залэ, жыхуаIэращ.
Iэпщэ ищIэн - Iуэху гуэрым мурад 

хуэщIын, ар зэгъэхъулIэн щхьэкIэ 
щIапхъэ зыри къэмыгъэнэн. Мо 
лъэпкъым япхъухэр гурыхьщ, зи 
дэкIуэгъуэ яIэщи, Iэпщэ измыщIэу 
хъунукъым, жаIэ. Псэлъафэр Хьэ-
тIохъущыкъуейхэм ноби зэрахьэ.

IэхъуэкъешхэкI - Iэхъуэр унащхьэ 
чэзууэ щагъашхэкIэ, IэхъуэкъешхэкI 
ещI, жаIэ. Къалэдэсхэм къахьыжа 
псалъэщ.

IукIафIэ - гум дыхьэ, гуапэу жыIа 
хъуа псалъэ. И хъуэхъури зэпэщщи, 
и псалъэри IукIафIэщ, фIы зыхуи-
щIэн, жаIэ хабзэщ цIыхум и псэ-
лъэкIэр гурыхь зыщыхъуа цIыхубз 
нэхъыжьхэм. Щоджэнхьэблэхэм 
 ноби зэрахьэ псалъэщ.

IукIей - гуемыIу псалъэ. IукIейщи, 
и псалъэр гум тегъэхуэгъуейщ, 
жаIэ. Щоджэнхьэблэхэм зэрахьэ.

ТАБЫЩ  Мурат,
«Адыгэ псалъэ» газетым

и щIэныгъэ обозреватель.

радиом щрагъэтхащ, Вын-
дыжь Марие игъэхьэзыр 
нэтынхэм хэ тынущ.

«МыващхъуэкIанэр» уры-
сы бзэм къригъэзэгъащ уса-

кIуэ Iэзэ, зэдзэкIакIуэ Къар-
мэ Iэсият. Къыхэгъэщып-
хъэщ зи гугъу тщIы пьесэр 
бзищкIэ (адыгэбзэкIэ, уры-
сыбзэкIэ, инджылызыбзэкIэ) 
иту тхылъ щхьэхуэ дунейм 
къызэрытехьэнум зэрыхуа-
гъэ хьэзырыр.

Зи гугъу тщIа псори йо-
кIуэлIэж абы фильм-таурыхъ 
къытращIыкIыну зэрамура-
дым. Лос-Анджелес щып сэу 
кутюрье цIэрыIуэ Ретер (Шэ-
джыхьэщIэ) Татьянэ лIы-
хъужьхэм я щыгъын псоми            
я эскизхэр, фильмым и де-
корацэхэр игъэхьэзыракIэщ. 
Татьянэ лэжьыгъэм и 
сурэтыщI-постановщикщ, ап-
хуэдэуи проектым и продю-
сер нэхъыщхьэщ. Ар тауры-
хъыр зыгъэувынухэм йоп-

сэлъылIэ, ягуроIуэ. Ди рес-
публикэм щыщу лэжьыгъэр 
утыку къизыхьэнухэм хэты-
нущ режиссёр щIалэ Хьэмы-
къуэ Олег. «Сэри, Олеги, 
журналистхэри дыкIуэн ху-
ейуэ щытащ Лос-Анджелес, 
арщхьэкIэ дуней псор 
зэщIэзыщта уз зэрыцIалэм и 
зэранкIэ, ди мурадыр къы-
зэпыуда хъуащ», - жеIэ Лы-
къуэжь Нелли. 

Творческэ гупым хэтхэм я 
мурад нэхъыщхьэр адыгэ 
лъэпкъым и IуэрыIуатэ къу-
лейр лъабжьэ зыхуэхъуа, 
иджырей зэманым екIу тау-
рыхъыр дуней псом хэIу -
щIыIу щыщIынырщи, къай-
хъулIэну ди гуапэщ. 

ИСТЭПАН Залинэ. 

ЦIыхум иIэнкIэ хъуну хъугъуэфIыгъуэ 
нэхъ инхэм, лъапIэхэм ящыщщ ар ща-
лъхуа щIыналъэр. «Хэку» псалъэ кIэ-
щIым куэдым ди гумрэ ди псэмрэ къы-
щигъэуш гурыщIэри гуащIэщ икIи 
лъэщщ. Абы текIуэфын къаруи щымы-
Iэми ярейщ, сыту жыпIэмэ зи хэкур фIы-
уэ зылъагъу цIыхум абы и ехъулIэны-
гъэмрэ зэпэщыныгъэмрэ папщIэ имы-
щIэ фын щыIэкъым, ар, хуей хъумэ, щы-
тынущ абы и къыщхьэщыжакIуэ нэсуи. 
Зи гугъу сщIы хьэлхэмрэ щэнхэмрэ дэп-
лъагъуу, «хэкупсэ» псалъэр зыхуэкIуэ-
псу Тхьэм къыхуиуха и дэтхэнэ махуэри 
езыхьэкIахэм яхуэдэт дзэ къулыкъум 
къыхэкIыжа полковник, пщIэрэ щIыхьрэ 
жылагъуэм щызиIэу псэуа, цIыху щып-
къэ икIи гуапэ, нэхъыжьыфI Тэмазэ Вла-
димир Хьэмид и къуэр. Коронавирус уз 
зэрыцIалэ лIэужьыгъуэщIэм зи гъащIэр 
мы гъэм къызэпиудахэм ящыщщ ар. 
Псэу жамэ, абы и ныбжьыр бадзэуэ-
гъуэм и 30-м илъэс 85-рэ ирикъунут. 

ПРОХЛАДНЭ щIыналъэм хиубыдэ Къэ-
рэгъэш къуажэм къыщалъхуащ Тэмазэ 
Владимир. Абы и адэ Хьэмид Хэку зауэш-
хуэм хэтащ, лIыгъэрэ хахуагъэрэ къигъэ-
лъа гъуэу. Днепр псым и Iуфэм щекIуэкIа 
зэхэуэ гуащIэхэм хэту, ар уIэгъэ хьэлъэ 
 хъуат икIи, уIэгъэщым куэдрэ щIэлъа 
нэужь, дзэм къыхагъэкIыжащ. Зауэ нэужь 
лъэхъэнэм Хьэмид щылэжьащ я къуажэм 
дэт курыт школым, егъэджакIуэу, школ 
уна фэщIу щытащ. Владимир жиIэжу зэры-
щытамкIэ, адэм быным куэдрэ яхуиIуатэрт 
фронтым, зауэм, хэкур фIыуэ лъагъу ным-
рэ ар бийм щыхъумэнымрэ я мыхьэнэм 
ятеухуа хъыбархэр. А псоми зэрыцIыкIу 
 лъандэрэ щIэдэIуа щIалэщIэм гурэ псэкIэ 
зыхищIащ хэку лъагъуныгъэр, зыщыщ 
лъэп къым къыдекIуэкI хабзэхэм, щэнхаб-
зэм, тхыдэм пасэу дахьэхащ. Хабзэхъумэ 
IэнатIэм щылэжьэну мурад щищIари а 
лъэхъэнэрауэ къыщIэкIынущ Владимир. 
Курыт школыр ехъулIэныгъэкIэ къиуха 
нэужь, Тэмазэм дзэм къулыкъу щищIащ, 
Хэкум и пащхьэм щиIэ къалэнхэр къызы-
хуэ тыншэу, щытхъу пылъу зэрызэфIи-
хыным хущIэкъуу. Спортым дихьэх, бэнэкIэ 
хуитымкIэ ехъулIэныгъэфIхэр зыIэрызы-
гъэхьа щIалэ Iэчлъэчым тренерхэм чэн-
джэщ къратат спортым нэхъ куууэ зритыну, 
арщхьэкIэ Владимир и гум илъыр нэ-
гъуэщIт: Хэкум адэкIэ къулыкъу хуэ щIэ-
нырт. А мурадыр и гъуэгугъэлъагъуэу ар 
къулыкъу нэужьым щIэтIысхьащ Житомир 
къалэм дэт, Бэракъ Плъыжь зезыхьэ, 
 ПВО-м и дзэхэм я радиотехникэ училищэм 
икIи зыщIэхъуэпса IэщIагъэр абы щызри-
гъэгъуэтащ. 

Псори хэту илъэс 28-кIэ хэтащ Тэмазэр 
дзэ къулыкъум. Рядовойуэ щIэзыдза щIа-
лэщIэр полковник къулыкъум нэсащ. Iэ-
щIа гъэ зригъэгъуэта нэужь, япэ илъэсхэм 
Владимир къулыкъу щрихьэкIащ Архан-
гельск областым щыIэ Плесецк жылэм. 
Мирный фIэщыгъэр зиIэ дзэ къалэ цIы-
кIум, нэхъапэм «Ленинград-300»-кIэ зэ-
джэу щытам, и «Байконур» космодром цIэ-
ры Iуэм и хъыбар зымыщIэ балигъ гъуэты-
гъуейщ. Мис аращ къулыкъур щрихьэкIар а 
лъэхъэнэм Тэмазэм. Хьэуа-хьэрш къару-
хэм (ВКС) я ракетэдзэхэм хэта адыгэ щIа-
лэр мызэ-мытIэу ихуащ псэзэпылъ хьэ-
пIэхэм, атIэми апхуэдэ хъыбархэр абы и 
унагъуэм къыщащIэр зэрыкъэралу хэIу-
щIыIу щыхъуа нэужьт, унэм щIэсхэм я гум-
рэ я псэмрэ абы апхуэдизу ихъумэрти. 
 Къулыкъум пэрыту ар щIыпIэ куэдым щы-
Iащ, хамэ щIыналъэхэри хэту. Пщэрылъ 
къыхуащIа дэтхэнэ къалэнымкIи жэуап-
лыныгъэ зыхэзыщIэ Тэмазэ Владимир 
 ягъакIуэрт нэхъ IэнатIэ гугъухэм. Апхуэ дэ-
хэрт ар здэщыIа Воркута, Ямал, Диксон, 
Ана дырь, Иосиф Франц и щIыр. Къыхуи-
хуащ Кариб зэпэщIэувэныгъэм и лъэхъэ-
нэм Кубэм кIуэнуи, Венгрием щекIуэкIа 
зэщIэхъееныгъэм щыгъуэ абы щыIэнуи. 
Апхуэдэ Iуэхугъуэ ткIийхэм мызэ-мытIэу 
хэта ди лъахэгъум и нэгу щIэкIащ бэлыхь 
куэд. Дапщэщи абы и гум ихуртэкъым 
 щалъхуа щIыналъэмрэ и адэжь хэкумрэ. 

Мирный къалэм илъэс куэдкIэ дзэ къулы-
къур щрихьэкIа нэужь, Тэмазэр Новая 
Земля жыхуаIэу щыта, «Архангельск-55» 
фIэщыгъэр зиIэу къекIуэкIа щIыпIэм ягъэ-

кIуащ. Сыт хуэдэ IэнатIэ пэрытами, адыгэ-
лIым зэрихабзэу, Тэмазэ Владимир ад-
рейхэм къахэщырт хэлъ зэпIэзэрытагъым-
кIэ, жэуаплыныгъэмкIэ, лэжьыгъэм и 
 къы зэгъэпэщакIуэ IэкIуэлъакIуэу зэрыщы-
тымкIэ. Хэкупсэ нэсым лъэкI лъэпкъ къи-
гъэнакъым ди къэралым и зыхъумэжыны-
гъэр нэхъри гъэбыда хъунымкIэ. 

Дзэ къулыкъур Тэмазэм 1982 гъэм къы-
щиухащ Мурманск къалэм. ЗэфIэкI лъагэ 
иджыри зыбгъэдэлъ IэщIагъэлI Iэзэм 
къыж раIат а щIыпIэм иджыри илъэситху-
кIэ къулыкъу щищIэну, арщхьэкIэ Влади-
мир триухуакIэт щалъхуа щIыналъэм къэ-
кIуэжу фIыуэ илъагъу ди республикэм и 
ехъулIэныгъэм и къару ирихьэлIэну. Зыпэ-
рыта къулыкъухэр хьэлэлу, къызыхуэ тын-
шэу зэрырихьэкIам, дзыхь къыхуащIа 
 къалэн псори тэмэму зэфIигъэкIыу зэре-
кIуэ кIам къыпэкIуэу Тамазэ Владимир мы-
зэ-мытIэу къыхуагъэфэщащ IэнатIэм къы-
б гъэдэкI дамыгъэ лъапIэхэр, щIыхь, фIы-
щIэ тхылъхэр. 

ЛIэщIыгъуэ блэкIам и 80 гъэхэм я пэщIэ-
дзэм Тамазэр и унагъуэр и гъусэу Къэбэр-
дей-Балъкъэрым къэIэпхъуэжащ. СССР-м 
IэщэкIэ ЗэщIэузэда и Къарухэм я ветера-
ныр, дзэ къулыкъум къыхэкIыжа полковни-
кым и Iэ зэтедзауэ тIысыжакъым. Зи ныб-
жьыр илъэс 50-м нэмыса, иджыри зи къа-
ру илъ, зэфIэкI зыбгъэдэлъ хэкупсэм 
 лэ жьыгъэфI къыщрихьэлIащ ди респуб-
ликэми. Налшык къалэм и ветеран зэщIэ-
хъееныгъэм жыджэру зэрыхэлэжьыхьам 
къыдэкIуэу, ар щытащ къалащхьэм и 
«Куротпромторг»-м и унафэщIу, абдж-
хэкIхэм щелэжь IуэхущIапIэм и унафэ-
щIым и къуэдзэу, иужькIэ абы и пашэу. «Те-
лемеханика» заводышхуэм и къудамэм и 
унафэщI къалэнри илъэс зыбжанэкIэ 
 ирихьэкIащ. Зэрихабзэу, сыт хуэдэ Iэна-
тIэри пэжу, къызыхуэтыншэу ирихьэкIащ 
Тэмазэм. 

ЦIыху хэтыкIэ екIуи иIэт Владимир. 
 ГушыIэ дахэ зыхэлъ, удэзыхьэх бзэ зы Iу-
рылъ цIыху щыпкъэм псэлъэгъур дихьэ-
хырт, къыбжиIэжыни зытепсэлъыхьын 
Iуэху гъуэ хьэлэмэт куэди и мащIэтэкъым. 
Гуапагъэрэ хуабагъэрэ къызыбгъэдэкI 
цIыхуу зэрыщытым къыдэкIуэу, Тэмазэр 
щIэ ныгъэ зэмылIэужьыгъуэ куэд зыбгъэ-
дэлът, тхылъ еджэн зыфIэфIт, зэхэ щIыкI 
куу зиIэт. Псом хуэдэжтэкъым абы щалъ-
хуа щIыналъэмрэ и Къэрэгъэш къуажэмрэ 
яхуиIэ лъагъуныгъэр. Къэрэгъэш щекIуэкI 
сыт хуэдэ Iуэхугъуэшхуэми хэтыну, хузэ-
фIэкI хилъхьэну дапщэщи хущIэкъуащ. 
Езыр щымыIэжми, а псори ящыгъупщэр-
къым икIи хэкупсэр псалъэ гуапэкIэ ягу 
 къагъэкIыж и къуажэгъухэм. 

Унагъуэ дахи иухуат Тэмазэ Владимир. 
Абырэ и щхьэгъусэ Любэрэ (ар Хьэжы-
рокъуэхэ япхъут) къащIэхъуат хъыджэ-
бзитI: Динэрэ Еленэрэ. Динэ республикэ 
телевиденэм и продюсер центрым и уна-
фэщIщ, Еленэ Санкт-Петербург щопсэу 
икIи щолажьэ, уней рекламэ-полиграф 
агентствэ иIэу. ЗэгурыIуэрэ зэдэIуэжу, 
пщIэ рэ нэмысрэ яку илъу, нэхъыщIэхэм 
щапхъэ яхуэхъуу илъэс 55-кIэ зэдэпсэуащ 
зэщхьэгъусэхэр. Коронавирусым ихьащ 
абыхэм я гъащIэр: мы гъэм и мазаем и 
 19-м дунейм ехыжащ Владимир. И щхьэ-
гъусэр зэрыщымыIэжыр имыщIэу, тхьэма-
хуэ дэкIри, абы кIэлъыкIуэжащ Люби… 

Бынхэми, благъэхэми, Iыхьлыхэми, уна-
гъуэм ныбжьэгъуу яIахэми - псоми я деж-
кIэ гуауэшхуэ хъуащ Тэмазэ зэщхьэгъусэ-
хэм я щымыIэжыныгъэр. Владимиррэ Лю-
бэрэ къагъэна лъэужь нэхур куэдрэ хремы-
гъуэщэж. Абыхэм я вагъуэм идз бзийхэр 
гъуэгугъэлъагъуэ яхурырехъу унагъуэм 
 къихъуэ щIэблэхэм. 

ДАДЭ Суфэдин,
КъБР-м и Жылагъуэ палатэм Егъэджэны-

гъэмкIэ, щIэныгъэмкIэ, щIалэгъуалэ 
политикэмкIэ, спортымрэ туризмэмкIэ и 

комиссэм и унафIэщI.

Ставрополь щIыналъэмрэ Къэбэрдей-Балъкъэ-
рымрэ я гъунапкъэм Iулъ Тамбукъан гуэлым и Iу -
фэм Iут жыгхэр гъууэ хуежьащ. Ар къызыхэкIынкIэ 
 хъунум щIэупщIэу абы игъэпIейтея куэдым зы-
хуагъэзащ щIэныгъэлIхэм.

УРЫСЕЙМ и федеральнэ медико-биологическэ 
агент ствэм курортологиемкIэ Псыхуабэ дэт и щIэны-
гъэ-къэхутакIуэ институтым и къудамэм и унафэщI 
 Глухов Алексей ахэр зэрыщигъэгъуэзамкIэ, илъэс 
 40-м нэсауэ гуэлым ит псыр къыдэкIуей зэпытщ. 
АпщIондэху гуэл Iуфэм пыIухауэ зэгуэр хасауэ щыта 
жыгхэм  хуэм-хуэмурэ псыр ящIоуэри «етхьэлэ». Там-
букъан къызэрыдэкIуейм езы щIэныгъэлIхэри куэд 

щIауэ  тогузэвыхь. Жыгхэр ауэ къэгъани, минералоги-
емрэ узын шагъэмкIэ мыхьэнэ ин зиIэ щIыпIэм псы 
лей къыхыхьэху, и лъащIэ ятIэм хэлъ минералхэр 
 щIелъэсыкI, хущхъуэгъуэу нобэм къэс ихъумар 
фIэкIуэ дынкIэ шынагъуэу.

Тамбукъаным и псыр хущхъуэу къэнэжын папщIэ, 1 
псы литрым хуэзэу хэлъ минерал зэмылIэужьыгъуэхэр 
милиграмм 30-м нэхърэ мынэхъ мащIэу щытын хуейщ. 
ЩIэныгъэлIхэм хэкIыпIэ нэхъыщхьэу къагъэлъагъуэр 
псым хэлъ шыгъур гъэмэщIэнырщ. ИтIанэщ гуэлым и 
хущхъуэгъуэри псы Iуфэм Iут жыгхэри хъума щыхъу-
нур.

ЖАНХЪУЭТ Зузэ.

Зэманым  къыдэкIуа  зэхъуэкIыныгъэхэр

Усыгъэхэр

цIыхубэ усакIуэ Бицу Анатолэ и ныбжьыр илъэс 75-рэ ирокъу

Андемыркъан и лIыхъужь хъыбархэм щIапIыкIа

Къэбэрдей-Балъкъэрым щэнхабзэмкIэ 
щIыхь зиIэ и лэжьакIуэ, КъБР-м и цIыхубэ 
усакIуэ Бицу Анатолэ и ныбжьыр бадзэуэ-
гъуэм и 26-м илъэс 75-рэ ирикъуащ. Къы-
щалъхуа махуэм ирихьэлIэу дэ абы зыхуэд-
гъэзащ, икIи упщIэ зыбжанэм жэуап иред-
гъэтащ.

- Толэ, уи ныбжьыр здынэса лъагапIэм 
укъеплъыхыу уи сабиигъуэм къыщыщIэ-
дзауэ нэхъ гукъинэж пщыхъуахэм, зыми 
хыумылъхьэу плъагъу уи къуажэми я гугъу 
ди газетым еджэхэм къахуэпщIамэ ди 
 гуапэт.

- Зы цIыху балигъ щыIэу къыщIэкIынкъым 
зи сабиигъуэр щIэх-щIэхыурэ зигу къэмыкIыж, 
зи пщIыхьхэм пакIэ-пакIэурэ ар къыхэмыхьэж, 
зэми, пIэм зыдыхэлъым, и Iупэр зэтежу къи-
гъэгуфIэу, зэми, и дзэхэр зэтрикъузэу къыхи-
гъэ IуэщхъукIыу… Сабиигъуэр ар зы дуней псо 
мэхъу, сыт хуэдэу щытами, бетэмал, абы зэ 
сыкъихутэжарэт, жыдигъэIэу. ЩIыжыуигъэ Iэр, 
сыт хуэдиз дыджагъ хэлъами, абы нэхъ зэ-
ман IэфIрэ дахэрэ уиIэкъым икIи зэи уиIэну-
къыми аращ. Ухуейми, илъэсищэкIэ псэу! 

Сэ си сабиигъуэр зыхиубыдар зауэ нэужь 
лъэхъэнэрщ. Хэку зауэшхуэр иухри, илъэс 
дэкIыжауэщ сыкъыщалъхуар. А лъэхъэнэм 
 халъхуахэр псори дынасыпыфIэщ зауэ-банэ 
тлъэгъуакъыми, дуней мамыр дыкъытехьауэ 
нобэр къыздэсым дытетщи. Аращ куэдрэ си 
нэгу къыщIэувэж си сабиигъуэр насыпыфIэу 
щытауэ щIыжысIэр. Сигу къинэжащ, куэдрэ 
сопщIыхьыж а зэман дахэм - хьэблэ щIалэ 
цIыкIухэр дызэрызехьэу, лъапэкIэ хьэфэ топ 
къетхуэкIыу ди Шэрэдж псыхъуэ дызэрыдэтар, 
езы Шэрэджыжь уэр дызэпырысыкI-ды-
къызэпырысыкIыжу, зыдгъэпскIыу дызэрыхэ-
сар, ди Аушыджэр жьэгъу джабэ нэкIу щхъуан-
тIэм мэракIуэ къыщытщыпрэ чыпылъэкIэ 
къэтхьыу зэрыщытар… Куэд, куэд IэфIу къо-
кIыж гум. Апхуэдабзэуи къокIыж а зэман да-
хэр пIалъэкIэ фагъуэ зыщIэхъукIыж, дыдж 
къыпщызыщIыж теплъэгъуэхэри. Ахэр зауэ 
бзаджэ блэкIам и лъэужь хэмыкIуэдэжахэрщ, 
абы и лъэужь Iейуэ, шынагъуэу махуэ къэс 
тлъагъуу щытахэрщ. 

… Гур игъэузырт «си къуэр фи деж щыIэмэ, 
кхъыIэ, къызэфтыж»,- жиIэу къуажэр уна-
щхьэчэзууэ къикIухьу уэрамым къыдэна ди 
хьэблэ лIыжьым. Абы и къуэ закъуэр зауэм 
хэкIуэдат, езыри, и щхьэм сэкъат игъуэтауэ 
абы къикIыжат. Къуажэр иухырти, ар ди къуа-
жэкхъэм кIуэрт, сын къуагъхэм къуэплъэу, и 
щIалэр къилъыхъуэжырт… Ди хьэблэм дэст 
МэдэкIэ еджэу нэгъуэщI лIыжьи, и лъа къуитIри 
пымытыжу зауэм къикIыжауэ, шэнт щхьэгуэм 
куэпкъкIэ тетрэ, ар IитIкIэ игъэIэпхъуэурэ 
 къикIухьу. Щхьэл е нэгъуэщIыпIэ кIуэнумэ, 
шыдыгу иIэти, абы дэпщейрт, итIысхьэрти 
ежьэрт. Ар ди унэмкIэ куэдрэ блэкIырт, дза-
пэ уэрэд гуэр къришу. Иджыпсту зэхэсхым 
хуэдэу сощIэж а уэрэдым хэт мыпхуэдэ пса-
лъэхэр: «Жьындури къаджэмэ, лIыжьым и 
джакIуэр къэсащ. Хьэуэ, хьэуэ, тIу, ар жумыIэ, 
тIу». А псалъэхэм къикIыу сэ къысфIэщIырт 
шынэ имыIэу, хахуэу зауэм хэта цIыхур иджы 
ажалым щышынэ хъуауэ, псэуну хуейуэ… Дэтт 
 къуажэм нэгъуэщI лIы гуэри, башкIэ Iэбэра-
бэу къикIухьу, и нитIри нэф хъуауэ зауэм къи-
кIыжауэ… Мамыр хъужа къуажэм къыдэхъуэрт 
гуауэшхуэ - губгъуэм джэгуу ит сабийхэр зэ-
рымыщIэкIэ теувэрти, лагъым узэда гуэр къа-
уэрт, абы Iыхьэ-Iыхьэу зэпкъриуда Iэпкъ-
лъэпкъхэр къэпкIэ къащыпыжырти, хьэда-
гъэшхуэкIэ щIалъхьэрт… Сэ си щхьэкIэ  стелъщ 
зауэ блэкIам и уIэгъэ, зэи стемыкIыжыну. Ар 
илъэсихкIэ сэр нэхърэ нэхъыжь си  кхъуэш 
 ПIотIэщ. Ар илъэсищ ирикъуат, нэ мы цэхэр ди 
къуажэм къыщысам. «КIэдыкъуа къуэхэм 
 кърадзых лагъымхэм ящихъумэну ди анэм 
щIыунэм иригъэтIысхьэрт и бынхэр - и щIа-
липлIымрэ и пхъумрэ. ИригъэтIысхьэрти, ла-
гъым къыщыуэкIэ, защхьэщиубгъуэжырт. 
Апхуэдэ махуэ гуэрым щIыунэм пэгъунэгъу 
дыдэу къыщыуа лагъымым ПIотIэ и тхьэкIумэ 
Iупсыр Iуиудащ, иужькIэ, Iэзи гъуази хуамы-
гъуэту, ар дэгум и мызакъуэу, бзагуи хъуащ. 
Апхуэдэуи къэнащ. IэпэтэрмэшкIэщ нобэр 
къыздэсым дызэрепсалъэр…

- Усэным гу хуозыгъэщIар, литературэм 
укъызэрыхыхьа щIыкIэм къытхутепсэ-
лъыхьыт.

- Сэ япэ дыдэу стха усэхэм ящыщщ «Си 
к ъуэш» зыфIэсщар. Ар мыпхуэдэ сатырхэмкIэ 
иухырт: «Си къуэш, сыусакIуэм нобэ, уэрщ зи 
фIыщIэр. КъысщыпщIащ уэ тIуащIэ си къа-
лэн. Зэхэсхын хуейщ нэбэ, си къуэш, сэ тIум 
папщIэ, ТIум жаIэни си закъуэ жысIэнщ». Мис 
а «тIум жаIэни жысIэнщ» мурадыр сиIэущ 
адэкIэ тхэным зэрыпысщар. Сэ сызыщIа-
пIыкIар ди къуажапщэм зи кхъэ- Iуащхьэ тет 
лъэпкъ лIыхъужь хахуэ Андемыркъан и хъы-
бар гъэщIэгъуэнхэрщ, ди нэхъыжьыфIхэм, 
тхьэлъэIу гуэри ирехъу, хьэ гъуэлIыгъуи ире-
хъу, гуфIэгъуэ Iэнэм пэрысу жаIэу щыта адыгэ 
уэрэдыжьхэрщ, апхуэдэ зэхыхьэхэм сыт щы-
гъуи къыщыIу пшынауэ  макъхэрщ. Ахэр псо-
ри я лъабжьэщ гум дахагъэу къыщыушым. 

Школым сыщIэтIысхьауэ, 5-6-нэ классхэм 
сыщынэсам, усэ тетрадь зытIущ зэзгъэ пэщат. 
Адыгэ литературэмкIэ дезыгъаджэ Бэрбэч 
Жылэбий абыхэм къезгъаджэу «уэ усакIуэ 
къыпхэкIынущ, сэ литературэ гупжьей къы-
зызогъэпэщри, Iэмал имыIэу абы накIуэ, мы 
тхыгъэхэри усакIуэ дыдэ гуэрым ебгъэлъэ-
гъуамэ арат»,- къыщызжиIам, си фIэщу зес-
тащ усэным. «УсакIуэ дыдэ» гуэрым стхахэр 
езыгъэлъэгъуари, абы сыкъезыгъэцIыхуари си 
къуэш Жорэщ. Жорэ фIыуэ ицIыхурт Тхьэгъэ-
зит Зубер, а тIур зэдеджат - ди университе-
тыр къызэдаухат. Си къуэшым сишащ ар 
щылажьэ «Советская молодежь» газетым и 
редакцэм. Зубер гуапэ дыдэу къысIущIат, 
 стхахэр лъэныкъуэкIэ иримыгъэтIылъэкIыу, 
«мыпхуэдэ махуэм къакIуэ» къызжимыIэу, и 
пащхьэ сыздисым мыпIащIэу хэплъат усэ 
хуэсхьахэм, къызжиIари дамэ къыптезыгъэ-
кIэн псалъэт: «СыбгъэгуфIащ, щIалэ, щIэщы-
гъуэщ, гурыхьщ сыкъызэджахэм я нэхъыбэр, 
ахэр газет, журналхэм къытредгъэдзэнщ, 
умыукIытэу, ущыхуейм деж си деж къакIуэ». 
Апхуэдэуи ищIат, езым яритурэ «Ленин  гъуэгу» 
газетым, «Iуащхьэмахуэ» журналым къытри-
гъэдзат си усэ зыбжанэ. А зэманым (сэ сыш-
колакIуэу) къыщыщIидзащ Зубер сэрэ дякум 

дэлъа творческэ зэпыщIэныгъэм, зэныбжьэ-
гъугъэм. Мы псор щIыжысIэр зыщ: куэд 
 иIыгъщ тхэну къыщIэзыдза ныбжьыщIэм япэу 
 гъуэгугъэлъагъуэ, чэнджэщэгъу, гъэсакIуэ-
ущиякIуэ хуэхъу цIыхум, тхакIуэ нэхъыжьым. 
Сэ абыкIэ си насып къикIат - зэрыжаIэу, си 
Iэпэр яIыгъыу литературэм сыхэзышар япэ-
щIыкIэ Тхьэгъэзит Зуберщ, итIанэ КIыщокъуэ 
Алимщ. А тIур уи гъуазэу ущыуэнкIэ, зы щIы-
пIэкIэ дэбдзыхынкIэ Iэмал иIэтэкъм…

- Литературэ институтым узэрыкIуа 
щIыкIэм, абы щыбгъэкIуа илъэсхэм, ныб-
жьэгъу къыщыпхуэхъуахэм ехьэлIа гукъэ-
кIыжхэмкIэ укъыддэгуэшамэ ди гуапэт.

- Аушыджэр курыт еджапIэр къэзухри, ли-
тературэт си щхьэм илъри, сыщIэтIысхьащ ди 
университетым филогиемкIэ и факультетым 
урысыбзэмрэ литературэмрэ, адыгэбзэмрэ 
 литературэмкIэ и къудамэм. Сызыхэхуар гуп 
телъыджэт - иужькIэ бзэ щIэныгъэлI, тхакIуэ, 
усакIуэ, журналист Iэзэ къызыхэкIа гупт. Ди 
курсым хэсащ IутIыж Борис, ХьэфIыцIэ Му-
хьэмэд, Абдо къуэ Iэуес, Сонэ Абдулчэрим, 
Гъэунэ Борис, Гъут Iэдэм, БакIуу Хъанджэрий, 
Джэрыджэ Арсен, Ацкъан Руслан. Мы зи цIэ 
къисIуахэм сэ сазэрыхэтар илъэситIщ. ЕтIуанэ 
курсыр къэзухауэ, университетыр къэзгъа-
нэри, Горькэм и цIэр зэрихьэу Москва дэт Ли-
тературэ институтым си еджэным щыпыс-
щащ. Ауэ псори дызэхуэзэжащ. Вузхэр къэ-
духри, IэнатIэ зырыз дыпэрыувауэ, къызэред-
гъэжьам хуэдэуи дызэныбжьэгъушхуэу 
етхьэ кIащ, иджыри  идохьэкI, ди жагъуэ зэ-
рыхъу щи, къэнэжахэм. Ди гуп дыгъэлым куэд 
хэщIащ. ХэщIащ дра матургышхуэ IутIыжыр, 
еджагъэшхуэ Абдокъуэр, прозаик бэлыхь 
Гъэунэр, усакIуэ Iэзэ Сонэр…

Литературэ институтым теухуауэ… си нэ 
 къикIырт абы сыщеджэну. Абы поэзиемкIэ 
 къудамэ щхьэхуэ иIэти, арат къэзухыну сызы-
хуейр. Мурад сщIащ Москва дэт Литературэ 
институт цIэрыIуэм сыкIуэну. Ди университе-
тым япэ курсыр къызэрыщызухыу, абы си 
дэфтэрхэр езгъэхьащ, зэпеуэм сызэрыпхыкIын 
усэ гуп, Аушыджэр курыт еджапIэр къызэры-
зуха аттестатыр, ди ТхакIуэхэм я союзым и 
напревленэ щIыгъуу. Си тхыгъэхэр зэпеуэм 
пхыкIри, сыкIуэу экзамен стыну къысхуаIуэ-
хуат. ЭкзамениплI стыри, сыщIэхуащ инсти-
тутым, ауэ сыкъызэращтар заочнэут. Сыт 
сщIэнт? Сыщеджащ вузитIым илъэскIэ. Экза-
мен, зачётхэр сфIызэтехуэрти, Налшык «до-
срочнэ» жыхуаIэм хуэдэу, Москва и пIалъэм 
щыстырт. Япэ курсыр фIы дыдэу къызэрызу-
хам и фIыгъэкIэ, Литинститутым очнэу седжэ-
ну хуит сищIащ. Абы къыхэкIкIи ди универси-
тетыр къэзгъэнэн хуей хъуащ. 

КIэщIу жыпIэмэ, зэрыхъум хуэдэу, сызэры-
хуейм хуэдэу сщIащ - Москва илъэс бжыгъэкIэ 
сыдэсащ, литературэм и куупIэм сыхэту. Ар 
къэзыгъэщI куэдым сахэту. Абы махуэ къэс 
жыхуаIэм хуэдэу сащыхуэзэрт ди КIыщокъуэ 
Алим, Къэшэж Иннэ. Я литературэ пшыхьхэм 
сыкIуэну Iэмал згъуэтырт зи цIэхэр къэрал 
псом щыIуа усакIуэхэу Евтушенкэ Е., Возне-
сенский А., Рождественский Р., Ахмадулинэ 
Б., Казаковэ Р. сымэ - зи цIэхэр къэрал псом 
щыву усакIуэхэм. КIыщокъуэм и фIыгъэкIэ, 
Москва гъунэгъуу къыщысцIыхуат Гамзатов Р., 
Ку гультинов Д., Мустай К., Айтматов Ч., Ду -            
дин М., - тхакIуэ-усакIуэшхуэхэр; Гребнёв Н., 
Козловский Я., Липкин С. - зэдзэкIакIуэ Iэзэ-
хэр. Литинститутым ныбжьэгъуфI щысхуэ хъуа-
уэ щытащ Рубцов Николай - Урысейм етI уанэ 
Есенину щалъытэ усакIуэ телъыджэр, абы 
 къуэшым хуэдэу щызиIащ си курсэгъу  Ляпин 
Игорь - усакIуэ бэлыхьыр, иужькIэ Урысейм и 
тхакIуэхэм я зэгухьэныгъэм и унафэщIу 
лэжьар….

Куэдрэ сигу къокIыж Литературэ институт 
цIэрыIуэр, сщыгъупщэркъым абы щесхьэкIа 
студент гъащIэ дахэр, сыхуозэш езы Москва 
къалэшхуэм, абы и театрхэм, музейхэм, ста-
дионхэм. 

- Зи хъэтI зиIэж усакIуэ цIэрыIуэхэм 
уащыщщ. УсакIуэр Iуэхуншэу щысыфыну-
къым. Нобэ нэхъ узэлэжьыр сыт?

- Сэ зылI къигъэщIэн къэзгъэщIащ, зылI 
илъа гъуни слъэгъуащ гуфIэгъуэуи гузэвэ-
гъуэуи. Ауэ зылI ищIэн сщIащ схужыIэнукъым 
тхылъ пщIы бжыгъэ стхауэ, къыдэзгъэкIауэ 
щыт пэтми. Апхуэдэу и щхьэ хужиIэжакъым, 
дэри къыджиIакъым езы КIыщокъуэ Алим 
дыдэ, «Бгыщхьэ хужьым сыкъеплъыхыу» 
жиIэу зи гъащIэ гъуэгуанэр къезытхэкIыжам. 
ЦIыхур зэи и щхьэ хуэарэзыж хъунукъым 
ищIамрэ илэжьамкIэ. Ауэ цIыхур хуитщ (гъа-
щIэшхуэ къигъэщIамэ) и нэгу щIэкIахэмрэ 
дерс къызыхэпх хъуну абыхэм яхилъэ-
гъуахэмрэкIэ къыбдэгуэшэну. Сэри аращ нобэ 
сщIэр, сызэлэжьыр - мыхьэнэ зиIэу къэслъытэ 
гукъэкIыж гуэрхэр сотхыж, си ныбжьым 
сызытригъэува гъащIэ Iуащхьэм сыкъеп лъы-
хыжурэ, абы къыдэкIуэуи, кхъахэ дыдэ мы-
хъуа си гум къыпылъадэ усэхэр сотх. Iуэхуншэу 
сыщыскъым, япэхэми хуэдэу, си IэнатIэм 
сыпэрытщ си къару семыблэжу, си ужь къи-
хъуэнухэм «абы зылI ищIэн ищIащ» жез гъэ-
Iэныр си хъуэпсапIэу…

- Уэ уи усэхэр хэкум, анэм, фIылъагъуны-

гъэм ехьэлIахэр, психологизм лъэщкIэ 
псыхьауэ щытщ, композицэкIи адрейхэм 
 къахэщу, мыр зейр Бицу Анатолэщ, яху-
жыпIэу зэхэлъщ. Апхуэдэ усэхэр къэбгъэ-
щIын щхьэкIэ зэфIэкI уиIэн къудейр ма-
щIэщ. Уи усэхэм я лъабжьэр сыт?

- Сыт хуэдэ темэшхуэ, темэ цIыкIу къыщыIэта-
уи щрет, усэр усэ нэс хъунукъым а темэр  куууэ 
абы щызэпкърымыхамэ, ар къиIуатэ гупсысэкIи 
и гъэпсыкIэ-ухуэкIэкIи гъэщIэгъуэну, щIэщы-
гъуэу щымытмэ, бзэ екIукIэ, дахэкIэ мытхамэ. 
«Ди литературэм макъыщIэ къы хыхьащ 
жытIэу дыщIэгуфIэ щыIэщ нэхъыжь хэр. Абы 
къикIыркъым усэ итхыу иджы ри зыгуэр къы-
къуэкIауэ. Абы къикIыр уса кIуэщIэ гуэр, гу 
 лъумытэнкIэ Iэмал имыIэу, къэунэхуащ жиIэу 
аращ - езым и дуней еп лъыкIэ иIэжу, и 
гупсысэкIи абы и къэIуэтэкIэкIи зыми емыщхьу, 
и усэ къэс купщIэшхуэ ящIилъхьэфу, къыб-
жиIэну зыхуейр уи деж гурыIуэгъуэу къызэри-
хьэсын, уи гум зэрызыхригъэщIэн Iэмалхэр 
езым къигъуэтыжыфауэ. А псоми зэреджэр, 
псом хуэмыдэу Iэмалхэм, Iэзагъэщ. Iэзагъэри 
езыр къакIуэркъым. Тхьэм къуитауэ уиIэ 
фIэкIым зумыгъэужьмэ, ар мащIэ-мащIэурэ 
щIэвэщIэнурэ бахъэ хъужауэ къыпхуезыгъэ-
хам деж лъэтэжынущ… 

Iэзагъэр къуэпс быдэкIэ пыщIащ щIэны-
гъэм. Уи щIэныгъэр нэхъ куу хъухукIэ, уи 
 Iэзагъэми хэхъуэнущ. «Тхэ цIыхур псэухукIэ 
еджэн хуейщ»,- жысIэри сэ интервью гуэр 
 стауэ щытащ. ГъащIэм укъыкIэрыху хъуну-
къым, зэманым удэбэкъуэн хуейщ, абы пап-
щIэ пщIэн хуейщ дунейм щекIуэкIыр, цIыху 
акъылыр здынэсар. Аращ сыт щыгъуи уеджэн 
щIыхуейр - щIэныгъэ уиIэн щхьэкIэщ, уи Iэза-
гъэр ебгъэфIэкIуэн щхьэкIэщ. Дэтхэнэ IэщIа-
гъэми лъабжьэ хуэхъур аращ. 

- Литературэм ди гъащIэм щиубыд увы-
пIэм, ар зэрыхуа щытыкIэм утезгъэпсэ лъы-
хьынут.

- Литературэм «гъащIэм и гъуджэкIэ» йоджэ. 
Ар апхуэдэу зэрыщытым и щыхьэтщ дуней-
псо классикэр. Дунейр къэунэхуу тхыбзэр 
къызэрежьэрэ, литературэм «сурэт трех» гъа-
щIэм. Зэрытрихри езым къигъуэтыжа Iэмал-
кIэщ - псалъэкIэщ. Литературэм псалъэкIэ 
тхыдэм къренэ лъэхъэнэ зэмылIэужьыгъуэхэм 
я теплъэр, абыхэм щыпсэуа цIыхухэм я шы-
фэлIыфэу щытар, я псэукIар, мурад-гугъа пIэу 
яIар. Иджырей литературэм и нэIэ тригъэкIыр-
къым нобэ екIуэкI гъащIэм, абы ди зэманым 
и сурэт ещI зэрыщыт дыдэм хуэдэу. Аращ ли-
тературэм и къалэн нэхъыщхьэр - гъуджэм 
къищыным хуэдэу IупщIрэ наIуэу, уи фIэщ 
 хъун хуэдизу, зэманыр къигъэлъэгъуэнырщ. 
Литературэм и къалэным зэи зихъуэжыркъым. 
Апхуэдэуи зихъуэжыркъым абы укъызыхури-
джэм. Ар дунейм цIыху нэсу утетынырщ, уи 
гуащIэкIэ гъащIэр зэребгъэфIэкIуэным 
 ухущIэкъунырщ, захуагъэм, цIыхухэр зэхуэгъэ-
дэным, псэукIэ дахэм, къэкIуэным ущIэбэ-
нынырщ. АтIэ, инкъэ абы цIыху гъащIэм щиIэ 
мыхьэнэр, лъагэкъэ щиубыд увыпIэр. Апхуэдэу 
щыт пэтми, литературэм и пщIэр нобэ  хуабжьу 
къелъэхъшэхащ. Зэманым зехъуэж Iейм и 
лъэныкъуэкIэ кIуэуэрэ, цIыхури абы докIуатэ. 
ЦIыхур иджы хуеижкъым тхылъ Iущи щIэ-
ныгъэшхуи. Зыхуейр тхъэжу зыхэпсэукIын 
мылъкущ, абы и зэгъэпэщынырщ Iуэхууи 
дэлъуи иIэр. 

Сигу ихужыркъым си цIыхугъэфI урыс уса-
кIуэ шхуэ Евтушенкэ Евгений (и ахърэтыр нэху 
Тхьэм ищI!) илъэс зыщыплI япэкIэ къызжиIа-
уэ щытар: «Дауэ къыпщыхъурэ, сэ, зи фэеп-
лъыр Пушкиным ейм бгъурагъэувэн хуейр, 
Пушкиным и утым сытесщ си тхылъхэр 
сощэри». Ауан тIэкIу щIэлъу жиIами, гуузт а 
псалъэхэр. Апхуэдэ щытыкIэщ зэрыхуар нобэ 
литерату рэр. 

- Лъэпкъ Iуэхухэм я дежкIэ зыкъэдгъа зэ-
мэ, сыт уэ узыгъэгузавэр, нэхъ уигу къеуэр? 

- Мы упщIэм и жэуапыр кIэщIу уэстынщ. 
Дэтэнэ адыгэми хуэдэу, сэ сехь ди лъэпкъым 
и гурыгъузым - ди бзэ дахэр зэрытIэщIэкIым, 
дэ убыххэм я махуэр къытхуэкIуэнкIэ зэры-
хъунум. Сехьри сехь а гурыгъузым. Махуи жэ-
щи согупсысэ «сыт ди Iэмал?» жысIэу. Бзэр 
хъума хъунукъым «щхьэ фи бынхэм адыгэ-
бзэр яIурылъу къэвмыгъэхъурэ» жыпIэу адэ-
анэхэм уешхыдэкIи, «щхьэ дахэ-дахэу цIыкIу-
хэм ар евмыгъащIэрэ» жыпIэу школ егъэ-
джакIуэхэм уащIэгубжьэкIи, «нэгъуэщI мыхъу-
ми фи псалъэм и етIуанэр урысыбзэу щымыту 
зевгъасэ» жыпIэу адыгэ къулыкъущIэ къомым 
уегиекIи. Апхуэдэу махуэ къэс до хъущIэ,  къикI 
щыIэкъым ахъумэ. Сэбэпынагъ гуэр къахь 
 хъунщ дызэрытхьэусыхэм, зыгуэрхэр къэд-
гъэуш хъунщ, зыщIэдгъэгупсысыж хъунщ: 
«щхьэ зыдмыхъумэжыфрэ, щхьэ лIыгъэншэ 
дыхъуа, дыадыгэкъэ, адыгэпсэ тIуту!» жаIэу. 
Мис а «адыгэпсэ» псалъэращ сэри псом япэ 
си гум къилъадэр, ди лъэпкъ Iуэхум сыще-
гупсыскIэ. Тхэтыжу пIэрэ ар жызоIэ, махэ мы-
хъуауэ, щIэмылIауэ пIэрэ, жызоIэ. НэгъуэщI 
хэкIыпIэ щызмылъагъукIэ, си щхьэ хужызоIэж: 
«Псэращ псом я щхьэр, зэманым зихъуэжми, 
псэм зихъуэж хъунукъым. Псэщ зэрыпхуэ-
хъумэнур уи бзэри уи лъэпкъри!» 

- ФIыщIэ пхудощI уи зэман тхухэпхыу 
укъы зэрыдэпсэлъам папщIэ. Лъэпкъым 
уузыншэу куэдрэ ухуэлэжьэну Тхьэм жиIэ!

Епсэлъар НАФIЭДЗ Мухьэмэдщ.

ДифI  догъэлъапIэЗэманым  зихъуэжми,
псэм  зихъуэж  хъунукъым

Сурэт

Куэд щIащ зауэ мафIэр зэрыужьыхыжрэ, 
Ауэ сахуэ фIыцIэр ноби ди щIым телъщ... 
Мес, щIэрыщIэу нанэ блыным къыфIехыжри, 
Нэпсыр щIилъэщIыкIыу, сурэт гуэрым йоплъ.

А сурэтыр нанэм хуехь и Iупэм, и нэм, 
Трахыным хуэдэу щIекъузэ и бгъэгу.
КъогуфIыкI сурэтым щIалэ щхьэц баринэр -
Зэгуэр сабий дыдэу техьар зауэ гъуэгу. 

А зы сурэт закъуэрщ къытенар дунейми 
И фэеплъу и къуэ зауэм хэкIуэдам - 
Аращ зэплъыр анэр дыгъэр къыщIэкIами, 
Аращ зэплъыр анэр жэщхэр хэкIуэтам... 

Къызоплъыхь сэ фэбжькIэ гъэнщIа мы
 ди щIылъэр, 

Нобэм и нэщэнэу дэнкIи щызолъагъу: 
Итщ и пащхьэм анэр блыным сурэт

 фIэлъым -
Сурэтыр нэщхъыфIэщ, анэр гукIэ магъ. 

Нэф

Зэгуэр къыщихьэм
Ди щIым бийр мафIэскIэ - 
Ихъумэу лъахэр, 
Ем ар пэуват. 
Хэтт щхьэмыгъазэу 
Лыгъэ курыкупсэм 
Дунейр сэлэтым 
КъыщытеункIыфIам... 

Бийр хисхьэжащ 
Езым зэщIищIа мафIэм. 
ЩIэрыщIэу ди щIым 
Дыгъэр къипсэжащ. 
Ауэ къэнащ 
И махуэ псори кIыфIу - 
А зауэм нэфу 
Сэлэт къикIыжам...
О, сыту гуфIэу
Iуплъэжынт ар нобэ 
Зэгуэр мафIэсым 
Щихъума дунейм! … 
КъекIухьыр нэфым 
БашкIэ Iэбэрабэу, 
ФIэкIуэда нитIыр 
Къилъыхъуэж нэхъей.

* * *

Зэгуэр уи анэм и джэ макъ зэхэпхмэ,
Ухэтми дэпым -
Уэ зэщIэувыIыкI.
Зэгуэр уи анэм и джэ макъ зэхэпхмэ,
Ажалу щытми къожьэр -
КъызэплъэкI.

Зэгуэр уи анэм и джэ макъ зэхэпхмэ,
Сэр ныкъуэкъихми сампIэм -
Ар илъхьэж.
Зэгуэр уи анэм и джэ макъ зэхэпхмэ,
Шэ бутIыпщам -
ЛъэщIыхьи къегъэзэж.

МафIэс, къурш лъалъэ,
Мы дунейр зыхьыж псыдзэ -
ЩымыIэ, сянэ, сэ сызубыдын,
Щызэхэсхам къыбжьэдэкIауэ си цIэ.
Ар схулъэкIынщ сэ,
Сэ - уэ сурибынщ!

Ауэ сыщыножалIэм щтэIэщтаблэу,
Дапщэщи хуэдэу, къызжеIэ къудей:
«Сигу укъэкIауэ арат тIэкIу, си щIалэ...» -
ГуфIэгъуэм си псэр хэткIухьынщ абдей...
Семыжьэ Iей. 

Ди Тхьэшхуэм имыухкIэ
Къэхъуну яужь дыдэу сыщебджэж!
ИтIани быдэу зызогъэIущыж:
Зэгуэр уи анэм и джэ макъ зэхэпхмэ - 
И пащхьэм, псынщIэу нэси, сыну щыж!

Къосыр уэс

Къосыр жьыбгъэм кърихьэкIыу,
ПIащэу, щабэу…
ЩIылъэ псор еуфэбгъу.
Сэ уэращ,
Уэ зырщ сигу нобэ къэкIыр -
Уэ къыщесыр уэсыр
ФIыуэ плъагъут.
Къосыр уэс…
Къыстосэ ар си закъуэу,
Уэ нэгъуэщIым

Иджы удэщIыгъущ.
Фыхэт хъунщ мы уэсым 
Фи щIэщыгъуэу…
Уэ къыщесыр уэсыр
ФIыуэ плъагъут.

Къосыр уэс…
Уэ си гум укъэкIауэ
Гурыгъу мафIэ щэхум
Си бгъэр ес.
Сэ уизгъэхужынут сигу
Куэд щIауэ,
Сэ уизгъэхужынут си гум,
Ауэ
Къосыр уэс…
Къос пIащэу, щабэу уэс…

КIуэцIрыкIыбжэ

ДэнэкIи хуейр къыщыдыхьэу,
ДэнэкIи хуейр щыдэкIыжу,
Iумыту зы куэбжи бжыхьи,
Си пщIантIэр - кIуэцIрыкIыбжэщ…

КъызэмыупщIу сэ зыкIи, 
Къыдыхьэу гуауи гуфIэгъуи,
Ар зэIухащи сыт щыгъуи,
Мы сигури - кIуэцIрыкIыбжэщ…

КIуэцIрыкIыбжэр сфIэIейкъым - 
КъысхуокIуэ хьэщIэу хэт хуейми.
Ауэ къызет зы гукъеуэ - 
СеукIыр сэ жьызэпеуэм.

ХьэрэкъуакIэ дыхьэжа щIалэгъуэм
Дэрэжэгъуэ псори зыдихьа?
Сыт щIэзмылъагъужыр сэ гуфIэгъуэ?
Пшагъуэр щхьэ си гъуэгум къытрихьа?

Нэщхъеягъуэщ къихьыр жьыбгъэ жьыбгъэу
КъыздикIар сымыщIэу къыкъуэуам.
Тхьэмпэу фIырикъухьурэ и гугъэр,
Жыгыжь дапщэ абы къигъэуар?!

Къиплъу уафэм зэ си насып вагъуэу
Слъытам, нэкIэ сыдэмыджэгуж:
Бзэхащ вагъуэр, гукъыдэжым щIыгъуу,
Хъуащ я къуагъ пшэм. Ар къэзмылъыхъуэж.

СимыIэж щхьэгъусэр. Сядэ-сянэр
Зэрылъ кхъэм ар тхьыри итлъхьэжащ.
Ауэ си къуэр, усэр - си псэщ, си нэщ,
ЖезмыгъэIэ зыми: «Къуилъхьэжащ».

Сыщыдыхьэшха сэ макъкIэ сщIэжкъым,
Е гухэхъуэу си псэр щыгуфIа.
Къафэ, джэгу жыхуаIэм и гугъу

 сщIыжкъым…
Хэплъэрей сохъу, фадэбжьэ сефам.

Сыхуеижкъым сэ иджы куэдыщэ,
Хъуэпсэрилэу плъэжкъым жыжьэ гур.
Къызэт нобэ, пхулъэкIынум, гъащIэ,
Псы кIурушкIэу Iур зымыгъэгъущIэ
Насып кIапэ - гурыфIыгъуэ мащIэ,
Сытми, Iупэр щIызэтежын гуэр!

* * *

Фадэм, тутыным, бзылъхугъэм
Яхуэзмыгъазэу си гупэ - 
Яхуэзмыхьыжу си Iупэ
Сыщыхъун пIалъэр къоблагъэ.

Къэсмэ ар, къыспэплъэр сощIэ - 
МащIэу IэфI, куэду дыдж гъащIэщ.

Сигу пхъэрым, нитI хъуэпсэрилэм
IэщIыб ящIынщ гугъэ делэр.
Хущхъуэм, хъудырым, хъущIэным,
Си Iупэр ягъэгъущIэнкъым.

Зэпытыр фадэм, тутыным
КъахукIуэ! Паркым ситынущ.
ТхьэIухуд Iэджи зблэкIынущ,
СлъэмыкIуыуи сакIэлъыплъынущ,
Ауэ зы къемыплъэкIыну…

Си гугъэр Бещтом и Iуащхьэт.
Къандзэгу хуэдизщ зэрыхъужыр.
ИтIани сэ зызлыгъуэжкъым, -
ЗыкIэрызощIэ псом ящхьэм.

Сэ жьыгъэм сыщымышынэ.
Ауэ ажалым семыджэ.
ТхылъымпIэм, ручкэм, нэгъуджэм
Уакъыхуэнэнри хъарзынэщ.

Мис ахэм сыкъагъэщIэхъурэ? - 
Аращ си гъащIэр зэрыхъур!

Бицу зэкъуэшхэр.
Къэбэрдей-Балъкъэрым и тхакIуэхэм 
Iуащхьэмахуэ лъапэ зыщагъэпсэху.

лъэр ящIащ Дол  Маринэ, Ныр Саидэ, сурэтхэм 
елэ жьар  Бицу Жаннэщ.

12+

ТЕЛЕФОНХЭР: редактор нэхъыщхьэм, секрета-
рым - 42-56-19; редактор нэхъыщхьэм и къуэ дзэхэм - 
40-48-54, 42-63-64, 40-06-33; жэуап зыхь  се кре тарым 
- 42-22-82; секретариатым - 42-22-66.

КЪУДАМЭХЭМ: политикэмкIэ, жылагъуэмрэ 
лъэпкъ IуэхухэмкIэ - 42-22-86; къуажэ гъащIэмрэ 
эко номикэмкIэ - 42-57-59; щэнхабзэмкIэ -  42-75-36; 
хабзэхъумэ IуэхущIапIэ хэм ядэлэжьэнымкIэ - 
 42-60-53; узыншагъэр хъумэнымрэ экологиемкIэ - 
 42-22-89; егъэ джэ ны гъэмрэ щIэныгъэмкIэ -  40-15-31; 
хъыбарыщIэхэмкIэ - 42-22-88; зэдзэ кIакIуэхэм -  
42-21-88; корректорхэм - 42-60-27; ЭВМ-м и опера-
торхэм - 42-22-84; компьютер IэнатIэм - 42-26-41;       
сурэттехым - 42-75-78 

Редактор нэхъыщхьэ
ЖЫЛАСЭ Заурбэч

ЖьэкIэмыхъу Маринэ (уна фэщI-ре-

Пенсэ зэхуахьэсыр (накопительный) 2022 гъэм зэра-
тыну щIыкIэр мы гъэм хуэдабзэу къагъэнэжащ, ар тра-
щIыхьынущ мазэ 264-м. Мыпхуэдэ пенсэ зиIэр 1967 
гъэмрэ иужьыIуэкIэрэ къалъхуахэмрэщ.

АХЭР ЛАЖЬЭУ, здэщыIэ IуэхущIапIэм «страховой взнос» 
жыхуаIэр щыхуату щытын хуейщ, я ныбжьыр щынэскIэ 
пенсэ зэхуэхьэса яIэн папщIэ. 2014 гъэ лъандэрэ пенсэ 
зэхуахьэсыр страховойм ягъа кIуэ, я ныбжьым тещIыхьауэ 
мылэжьэжхэм иратын пенсэ яIэн папщIэ. Апхуэдэу щыты-
нущ 2023 гъэр икIыхукIэ. Ауэ абы и пэкIэ пенсэ зэхуэхьэса-
уэ цIыхум иIар и ныбжьыр къэсмэ иратыжынущ: цIыхубзыр 
илъэс 55-рэ, цIыхухъур - 60 ирикъуамэ.

Зэрыратыж щIыкIэр лIэужьыгъуэ зыбжанэ мэхъу. Япэр 
- зэхуэхьэсауэ иIэ псори зэуэ щратыжырщ. Ар нэхъ зыхуэ-
гъэзар лэжьыгъэмкIэ стаж зимыIэхэрщ. ПIащIэгъуэкIэ 
(срочный) ят пенсэр цIыхум къищтэжыну щыхуитыр илъэ-
си 10 мынэхъ мащIэ пенсэ зэхуахьэсыр итамэщ. Ещанэ 
лIэужьыгъуэр упсэухукIэ мазэ къэс къуатынращ. Ар зыхуэ-
дизынур къэпщIэн папщIэ, пенсэ зэхуэхьэсауэ Пенсэ фон-
дым хэлъыр тебгуэшэн хуейщ мазэ 264-м. ХьисэпымкIэ 
умылъэщми, гурыIуэгъущ ар зэрымащIэ дыдэр.

Хэт зымыщIэр: цIыхур и къарумрэ и щIэныгъэмрэ щы-
зу къигъэсэбэпу и IэнатIэм пэрытын папщIэ улахуэ, пенсэ 
тэмэм щыIэн хуейщ. Иджыблагъэ тхыгъэ гуэрым хэту сри-
хьэлIащ Урысей Федерацэм ику иту къыщахь улахуэр сом 
мин 59-м нэсауэ жаIэу. «Ику иту» сыт хуэдиз бжыгъи тхы, 
абыкIэ уи щхьэр къэгъэпцIэж, зытебгъэуну ухуеймэ, ауэ 
куэд дыдэ къэзылэжьхэм я ахъшэр псоми ятебгуашэкIэ 
Iуэхум зыкIи зихъуэжыркъым: къулейр зэрыкъулейщ, къу-
лейсызри аращ. ЗэрызэщхьэщыкIыр - экономикэм къеуз 
псор къулейсызхэм япкърыкIын хуей зэрыхъурщ. Сыт хуэ-
диз жамыIэми, мы Iуэхур цIыхум и щыIэкIэ-псэукIэм те-
щIыхьа хъуркъым. Илъэс 30 - 40-кIэ, уеблэмэ нэхъыбэкIэ 
лэжьар и улахуэр зэрымащIэм къыхэкIыу и жьыгъэм 
хуэмыгъэтIылъэфауэ, и пенсэри зыхурикъу щымыIэу 
къыщIе дзыж. ЛэжьакIуэ цIыхум и пщIэр къыпхуэIэтыну-
къым мы щытыкIэм зумыгъэхъуэжауэ.

ФщIэн  папщIэ

Шэшэн

Ставрополь крайм и унафэщIхэм УФ-м Экономикэ 
зыужьыныгъэмкIэ и министерствэм ирагъэхьыну доку-
ментхэр ягъэхьэзыр Железноводск къалэр экономикэ 
щIыналъэ щхьэхуэ щIыным теухуауэ. Развалкэ бгымрэ 
Курорт гуэлымрэ къегъэщIылIа щIы кIапэхэм щаухуэ-
ну я мурадщ я узыншагъэм щыкIэлъагъэплъын, зыща-
гъэпсэхун IуэхущIапIэ зэIузэпэщхэр. Абыхэм зи мылъку 
хэзылъхьэнухэм худэчых яIэнущ хэ хъуэ къабзэм, мылъ-
кум, щIым щхьэкIэ ят налогхэмкIэ,  хуагъэмэщIэнущ 
«страховой взнос» жыхуаIэу я лэжьакIуэхэм щхьэкIэ 
ятын хуейри.

ЖЕЛЕЗНОВОДСК къалэ администрацэр мэгугъэ, я 
жэр дэмыр къыдаIыгъмэ, курорт IуэхущIапIэхэм зра-
гъэужьыфыну, зызыгъэпсэхуну къакIуэхэм я бжыгъэр хэ-
хъуэну, лэжьапIэ IэнатIэ куэдым иратыфыну.

Мы къалэм щопсэу цIыху мин 50-м щIигъу,и щIыр гек-
тар мини 9,3-рэ мэхъури, абы и зэхуэдитIыр мэзщ. Езыр 
цIэрыIуэщ «Смирновская», «Славяновская» минерал 
псыхэмкIэ. Абыхэм щIэупщIэ яIэщи, зы жэщ-махуэм 
 бащырбэхэм ирагъахъуэ литр мелуанитIым нэс, икIи 
 СНГ-м хэт къэралхэм, Прибалтикэм, Израилым, Германи-
ем, США-м ирагъашэ.

Къалэм дэтщ санаторэ 20, псы хущхъуэ ефапIэу (бю-
вет) 4. Нэхъыщхьэращи, хьэуамрэ псымрэ зэран яхуэхъун 
IуэхущIапIэ мыбы щыIэкъым.

Ставрополь и жэрдэмым Москва арэзы техъуэмэ, до-
кументхэр етIанэгъэ къаIэрыхьэжын хуейщи, 2023 гъэм 
яублэнущ а щIыпIэхэм щекIуэкIыну Iуэхухэр. Санаторэ  20-м 
иджыри 19 къахэхъуэнущ, хьэщIэщу 6 яухуэнущ. А псом 
зи мылъку хэзылъхьэну тегушхуэну хьэрычэтыщIэхэм сом 
мелард 40 я «жыпым» кърахын хуей хъунущ.

Апхуэдиз  фIэщыгъэ 
иIэу адыгэхэм я псэ-
лъэкIэм зэтемыхуэу хэтщ 
Къэбэрдейм щыжаIэ хуэ-
рэджейр.

АР ФIЫУЭ зымылъа-
гъу ди щIыналъэм къы-
щы   гъуэтыгъуейщ, ауэ 
мы  Iэрысэм хуэдэу куэ-
ду ящэну диIакъым 
икIи ди Iэкъым. Дагъыс-
тэн Республикэращ а 
пхъэщхьэмыщхьэр сатуу-
ш хуэм хуэзыгъэ кIуар, 
иджы зэрыжаIэщи, зи 
бренд хъуар. Мы гъэм 
нэгъуэщI щIыналъэхэм 
ирагъэ шэфащ хуэрэджэ 
тонн мини 10. Мыр куэд-
къым, тонн мин 35-рэ 
щащаи къэхъуащ, ауэ 
иужьрей илъэсхэм гъатхэр 
зэрыщIыIэр мы жыгым 
дежкIэ зэранышхуэщ. 
Псалъэм папщIэ, Гумбэт 
рай оным мэлыжьыхьымрэ 
накъыгъэмрэ щыIа щIы-
Iэм хуэрэджэуэ кърахьэ-
лIэжыфыну щытам и ны-
къуэр ихьащ. Чиркатэ 
 къуажэм хуэрэджэр хьэ-
лъэзешэ машинэшхуэхэм-
кIэ дашу щытамэ, иджы 
машинэ псынщIэм ира-
лъхьэн ягъуэтмэ мэгуфIэ. 
Абы щыгъуэми къэлъы-
тапхъэщ къуажэдэсхэм 
 нэгъуэщI лэжьыгъэ ямы-

Данэ IэлъэщIхэм елэжь сурэтыщI, 
дизайнер Газиевэ Мадинэ и IэрыкIхэр 
щыцIэрыIуэр Шэшэным и закъуэ-
къым. Ар ящэху Европэмрэ США-мрэ 
щыпсэухэм.

ЕЗЫ МАДИНЭ зэрыжиIэмкIэ, дизай-
нер IэщIагъэр зэрызригъэгъуэтрэ щIэ-
хъуэпст Гермес франджы фирмэм и 
IэлъэщI дахэхэм хуэдэ ищIыну. И хъуэ-
псапIэм ар тIэкIу-тIэкIурэ хуэкIуащ. Уеб-
лэмэ нэхъри тезыгъэгушхуауэ жыхуиIэр 
Гермесым «Кавказ шууейхэр» зыфIаща 
IэлъэщI лIэужьыгъуэхэр щащIауэ илъэ-
гъуа нэужьщ.

- Дэ нэхърэ Кавказыр, абы и тхыдэмрэ 
и щэнхабзэмрэ хэт нэхъыфIу ицIыхурэ? 
- упщIэр зыхуигъэувыжа нэужь, абы 
теухуауэ ищIэфынури нэхъ IупщI хъуащ. 
Зи гугъу тщIа Iуэхугъуэхэр къызыхэщ 
тхыпхъэщIыпхъэхэр Мадинэ зытридзэр 
Италием къраш данэращ, езыр щабэу, 

псынщIагъуэ, Iэлъыным йож, жыхуаIэм 
хуэдэу.

Мадинэ и IэлъэщIхэр сом мини 8 - 15 
я уасэщ, я инагъымрэ тхыпхъэщIып-
хъэу хилъхьам я гугъуагъымрэ 
елъытауэ. IэлъэщIым трищIыхьа сурэ-
тым къиIуатэр цIыхухэм ягурызы гъауэ 
тхыгъэ дэщIыгъущ шэшэныбзэкIэ, 
урысыбзэкIэ, инджылызыбзэ кIэ тха-
уэ. Ар зэкIуэцIалъхьэри IэлъэщIым 
дахэ дыдэу хуащIащ, я нэхъ цIыхубз 
цIэрыIуэми  тыгъэ хуэпщIыну уте мыу-
кIытыхьыну.

Грознэ къалэм и Къэрал гале реем 
2017 гъэм щагъэлъэгъуауэ щытащ 
бзылъхугъэр илъэситхукIэ зэлэжьа 
IэлъэщI 22-рэ. Апхуэдиз зэман текIуэ-
дат IэлъэщIхэр зытеухуауэ щытынум 
лъабжьэ яхуэхъуну тхыпхъэщIыпхъэхэр 
игъэхьэзырыным. А гупсысэхэр Мадинэ 
къыщIихащ я республикэм и архивхэм, 
библиотекэхэм, музейхэм.

Данэ  IэлъэщIхэм
елэжь  сурэтыщI

Жэрдэм

ХьэрычэтыщIэхэр
трагъэгушхуэн  мурадкIэ

ЗЭРЫТЩIЭЩИ,  Этнэр 
Европэм и вулкан нэхъ 
лъагэ дыдэщ. Абы «гъа-
щIэшхуэ» иIэуи къы-
щIэкIат. Ди эрэм и пэкIэ 
425 гъэм япэ дыдэу ятха-
уэ къэнащ ар къызэрыщи-
удар. Абы лъандэри щIэх-
щIэхыу закърегъащIэ. 
Къапщтэмэ, мы гъэм и 
щIымахуэмрэ гъатхэмрэ 
къытригъэзэжурэ лавэр 
къызэриутIыпщам хуэдэ 
нэхъапэIуэкIэ къэмыхъуа-
уэ жаIэ.

Вулкан сахуэр къа гъэ- 
  сэбэп мэкъумэшы щIэ-
хэмрэ жызум зы гъэкI-
хэмрэ. Ауэ а мэкъу мэ-
шыщIэхэри къалэм дэс-
хэри зыгъэт хьэусыхэщ 
унэхэр, унащхьэхэр, уеб-
лэмэ псы зэрыкIуэ бжьа-
мийхэр зэрахуэмыгъэкъэ-
бзэжыр.

Сицилием и къалэ-
хэм я унафэщIхэр мэт-
хьэусыхэ сахуэм и лъэу-
жьыр зэрагъэкIуэдын ахъ-
шэ ямыIэжу жаIэу. Iуэхур 
нэхъри хьэлъэ зыщIыр 
сахуэр кIэрыхубжьэрыху 
гугъухэм ящыщу хабзэкIэ 

ягъэбелджылауэ щытщи, 
ар Iурагъэшыныр лъапIэ 
зэрыхъурщ. Псалъэм 
пап щIэ, кубическэ метр 
ягъэ къэбзэным еврэ 20 
ехь. Я нэхъ мащIэмэ, ев-
рэ зы мелуан ихьынущ 
къалэ цIыкIум сахуэр 
дагъэкъэбзыкIыным.

Италием и правительст-
вэм иджыблагъэ  еврэ 
 мелуанитху яхухихащ 
къалэ зыбжанэм. Абы и 
пэIуэкIэ сенатым  хабзэ 
къищтащ вулкан сахуэр 
кIэрыхубжьэрыху гугъу-
хэм къызэрыхатхыкIыжым 
 теухуауэ. ЗэрыжаIэщи, 
иужьреим игъэмэщIэнущ 
сахуэр гъэкIуэдыжыным 
те кIуадэр, ауэ  вулканыр 
«зэрыжыджэрым» теп-
щIыхь мэ, абы и мафIэм 
иджыри еврэ куэд хисхьэ-
нущ.

Iэу хуэрэджэм къыщIахы-
нум зэрыщыгугъыр.

Республикэм и гектар ми-
ни 3-м хуэрэджей щагъэкI. 
Ахэр нэхъыбэу зыхуэзэр 
Унцукуль, Гергебиль, Гум-
бэт, Ботлих, Буйнакск, Дер-
бент районхэрщ. А псо-
ми я зэхуэдэ гукъеуэщ 
хуэрэджэр щахъумэн зэра-
мыIэр, пхъэщхьэмыщхьэм 
щелэжь заводри къазэ-
ремэщIэкIыр. Къыдэ зы-
хыжыр ижь-ижьыж лъан-
дэрэ къагъэсэбэп Iэмал-
хэращи, хуэрэджэми хуэ -
 рэ  джэпкъми шхыныгъуэ 
гъэщIэгъуэнхэр гъэгъуп-
цIауэ, гъэгъуауэ, зэ хэ  гъэ-
выхьауэ къыхащIыкI. Пса-
лъэм папщIэ, хуэрэджэм 
къыхах нектарымрэ урбе-
чымрэ республикэм нэгъа-
бэ къыщыхаха шхыныгъуэ 
нэхъыфI дыдэхэм ящыщ 
хъуащ.

«Махуэкум»  и  къыдэкIыгъуэр
зыгъэхьэзырар  ШИРДИЙ Маринэщ.

Италие ДагъыстэнСахуэр  яхузэщIэкъуэжыркъым
Италием и Сицилие хытIыгум и цIэр щызэхахкIэ, 

нэхъыбэм зыхуахьыр абы и мафие гущIэгъуншэмрэ 
и Этнэ вулканымрэщ. Иужьрейри цIыхухэм яхуэща-
бэкъым, щIэх-щIэхыурэ къызэрибыргъукIыр, и са-
хуэр яхузэщIэмыкъуэжу гугъу зэрыригъэхьыр къэп-
лъытэмэ.

Къэбэрдей-Балъкъэрым 
футболымкIэ и чемпиона-
тым бжьыпэр щиубыдащ 
тхьэмахуэ блэкIам тIэу-
нейрэ зи хьэрхуэрэгъухэр 
хэзыгъэщIа «Тэрчым». 

ЯПЭЩIЫКIЭ джылахъ стэ-
нейдэсхэр Балъкъ  Iуфэ бжы-
гъэшхуэкIэ щытекIуащ щIы-
пIэ «Малка»-м. Ар ягъэIэп-
хъуауэ щыта зэIущIэхэм 
ящыщ зыт. КъыкIэлъыкIуэу, 
бадзэуэ гъуэм и 25-м, Нал-
шык щыIэу, «Тэрчыр» 
ефIэкIащ «Спартак-Д»-м.

ЕтIуанэ увыпIэм иджы 
 къекIуэтэха «Родник»-м 
мыгувэу бжьыпэр зыIэри-
гъэхьэжыфынущ. Абы па-
пщIэ Псынэдахэ и коман-
дэри ягъэIэпхъуа зэIущIэм 
щытекIуэн хуейуэ аращ. 

Аргуэрыжьти, Нарткъа-
лэ и «Нартым» дэщIхэм 
я гур хьэлъэу хэщIащ. 
Ар иджыри, епщыкIуза-
нэу зэкIэлъхьэужьу, къыха-
гъэщIа къудейкъым, атIэ 
бжыгъэшхуэ дыдэкIэ фIа-
хьащ. Нэхъапэм 1:8, 1:9, 
1:10-уэ щыIамэ, иджы Iуэхур 
1:12-м нэсащ. Пэжщ, абы 
къефIэкIар республикэм и 
нэгъабэрей чемпионращ. 
АрщхьэкIэ зыщыдгъэгъуп-
щэнкъым Прохладнэ и 
«Энергетик»-р Къэбэрдей- 
Балъкъэрым и чемпиона-
тым къищынэмыщIауэ, ку-
бокми зэрыщIэбэныр, Уры-

сей Федерацэм и ещанэ 
дивизионми щыпашэхэм 
зэращыщыр. 

И къехуэхыныгъэр къызэ-
теу выIащ «Ислъэмейм». 
ЗэкIэлъхьэужьу щэ къыха-
гъэщIа иужькIэ, абы и губ-
жьыр трикъутащ Старэ 
Шэрэдж къуажэм къикIа-
хэм, жэуапыншэу топитху я 
гъуэм яхудигъэкIри. 

Иджы щыгъуазэ фыхуэт-
щIынщ Къэбэрдей-Балъ-
къэрым футболымкIэ и 
чемпионатым и зи чэзу 
джэгугъуэм кърикIуа бжы-
гъэхэм: «Родник» (Псынэ-
дахэ) - «ХьэтIохъущы-

къуей» (ХьэтIохъущыкъуей) 
- 3:0, «Псыгуэнсу» (Псыгуэ-
н су) - «Малка» (Малкэ) - 2:2, 
«Шэрэдж» (Старэ Шэрэдж) 
- «Шэрджэс» (Шэ джэм) 
- 4:4, «Энергетик» (Прох-
ладнэ) - «Нарт» (Нарт къа-
лэ) - 12:1, «Кэнжэ» (Кэн-
жэ) - «Урыху» (Урыху) - 3:3, 
«ЛогоВАЗ» (Бабугент) - 
«Эльбрус» (Тырныауз) - 3:3, 
«Ислъэмей» (Ислъэмей) - 
«Шэджэм-2» (Шэджэм ЕтIуа-
нэ) - 5:0, «Спартак-Д» (Нал-
шык) - «Тэрч» (Тэрч) - 0:4.

Зи чэзу джэгугъуэм ды-
зыхуэкIуэ щэбэтымрэ тхьэ-
махуэмрэ  щызэIущIэнущ: 
бадзэуэгъуэм и 31-м - 
«Эльбрус» - «Ислъэмей», 
«Спартак-Д» - «Шэрджэс», 
«Шэджэм-2» - «Псыгуэн-
су», «Кэнжэ» - «Родник»; 
шыщхьэуIум и 1-м - «Урыху» 
- «Нарт», «Тэрч» - «Энерге-
тик», «Малка» - «Шэрэдж», 
«ХьэтIохъущыкъуей» - «Ло-
гоВАЗ» командэхэр.

ХЬЭТАУ Ислъам.

Балъкъ Iуфэ щытекIуа
«Тэрчыр» япэ йощ

Сабий къэхъуам цIэ фIа-
ща нэужь къыкIэлъыкIуэ 
нэгузыужь дахэу щыта 
кхъуейплъыжькIэрыщIэр 
Iэпэдэгъэлэл ящIа ди хаб-
зэ дахэхэм ящыщщ. Къэ-
бэрдей-Балъкъэрым хы-
хьэ къалэхэмрэ къуажэ-
хэмрэ къадэкIуэу, Къэ-
рэшей-Шэрджэс, Адыгэ 
республикэхэми щIэупщIэ 
щызиIэ мы хабзэр илъэ-
сиплI хъуауэ къегъэ-
щIэрэщIэж журналист, гу-
фIэгъуэ дауэдапщэхэр 
езыгъэкIуэкI джэгуакIуэ 
Джэдгъэф Беслъэн. 

КХЪУЕЙПЛЪЫЖЬКIЭ-
РЫ ЩIЭ пасэрей хабзэр нэ-
хъапэм зэрырагъэкIуэкIыу 
щыта дыдэм хуэдэу мыхъу-
ми, ар ди нобэм нэхъ къы-
зэрезэгъым хуэдэу къы-
зэрегъэпэщ  Бес лъэн. 
Абы и лъэныкъуэкIэ тхы-
дэр и тегъэщIапIэщ. Нэ-
хъыжьыфIхэм я чэнджэщ-

хэр, архив дэфтэрхэм щы-
хъума хъуа нэтынхэри 
къыхуощхьэпэ. 

Iуэху дахэр жылагъуэм 
къаригъэщтэжын щхьэкIэ, 
Джэдгъэфыр къалэ, къуа-
жэ администрацэхэм ягу-
рыIуэурэ я гуфIэгъуэ да-

уэдапщэхэм ирихьэлIэу 
 кхъуейплъыжькIэрыщIэ 
яхуи щIащ, ар зэрекIуэкIыу 
щытар къаригъэщIэжын па-
пщIэ. Адыгэм къыдекIуэкIыу 
щыта Iуэхум жэуаплыныгъэ 
пылъу бгъэдыхьэ ди лэжьэ-
гъум псом япэу шынагъуэн-
шагъэм хуэфащэ гулъытэ 
хуещI. 

- Нэхъ мащIэрэ къызэра-
гъэпэщ, нэхъ дэхуэха  хъуа 
Iуэхугъуэхэм ящыщ кхъуей-
плъыжькIэрыщIэм хэлъ да-
хагъэм дихьэххэр мащIэ-
къым, - жеIэ Беслъэн. - Абы 
и ужь сыщихьам гу лъыстащ 
а Iуэхугъуэм ди зэманым 
 къигъэувхэр къэплъытэу 
зэхъуэкIыныгъэ хэлъхьэн 
зэры хуейм. 

Беслъэн кърихьэжьа Iуэ-
хур зэрыдахэм къинэ-
мы  щIауэ, гуапэщ ди нэ-
хъыжьхэм я фэеплъу къыт-
хуэнахэм ящыщщи. 

ТЕКIУЖЬ Заретэ.

КхъуейплъыжькIэрыщIэр
   къегъэщIэрэщIэж

Хуабаеу екIуэкI мы махуэхэм 
цIыхухэм я нэхъ кIуапIэр ХьэтIохъущо-
къуэм и жыг хадэрщ. Жьауэм щIэсыр 
щIэсщ, псымрэ гуэл Iуфэхэмрэ нэхъ 
къэзыщти яхэтщ. Псом ящхьэращи, 
бадзэуэгъуэм и хуабэм паркыр сыткIи 
хуэхьэзырщ.

ЦIЫХУР щыIув «Курортнэ» гуэлыр 
 къабзэщ, ихъуреягъым щызэхэт псейхэм 
я щIагъым сабийми балигъми тIысыпIэ 
щагъуэт. Гуэл Iуфэм щылажьэ плъыр-
хэм бэлэрыгъыпIэ ямыIэу кIэлъоплъ 
трамплиным, катама ранхэм, псым есхэр 

Налшык

Бадзэуэгъуэ
зэрыхьэ мыхъуну гъунапкъэм щыгъэува 
псыку къэухьхэм.

Мы махуэ лыгъейхэм транспор-
тым исхэри хуиту «Курортнэ» гуэлым 
къо кIуалIэ, абы бгъурыту плъэгумкIэ 
къыщыдэкIуей гъуэгу дэзыдзыхым и фIы-
гъэкIэ. Транспортхэр зыми зэран хуэмы-
хъуу гъуэгур щиухым деж щызэхагъэувэ.

Зэрыхуабэми емылъытауэ, 2-нэ гуэл 
Iуфэм Iут тренажёрхэр цIыхуншэ хъур-
къым. Абдежми есыпIэ хъарзынэхэр 
иIэщ. Ауэ псом нэхъ зи IутIыжыр илъэ-
си 4 - 6 ныбжьым ит сабий цIыкIухэрщ. 
Абыхэм папщIэ паркым и лъэс зе кIуапIэ 
нэхъыщхьэм и зыбгъукIэ къызэIуахащ 
псыутх. Абы и лъабжьэр хъарпщIэрщ, 
узэрытеувэу псы хуабэ къибыр гъукIыр 
цIыкIухэм я щхьэм, я пкъым къыте лъадэу. 
Псыр зэм ин мэхъу, зэм йожэщIыкI, са-
бийм я гукъыдэжыр къи Iэту.

ШЭРЭДЖ Дисэ.


